
  Takk fyrir að sækja þessa ókeypis bók. Bókin er bundin höfundarétt þrátt fyrir að hún sé ókeypis og því má ekki afrita hana með neinum hætti svo sem ljósmyndun, prentun, hljóðritun, eða á annan sambærilegan hátt, að hluta eða í heild, án skriflegs leyfis höfundar og útgefenda. Ef þú ert ánægð/ánægður með bókina hvet ég þig til að bjóða öðrum að sækja sitt eigið eintak á Emma.is. Þar geta þeir einnig fundið fleiri bækur við sitt hæfi. Takk fyrir áhugann.


  - Þorgrímur Þráinsson


  



  


  


  Þessi rafbók er gjöf til grunnskólanema frá

  Emma.is og Þorgrími Þráinssyni


  


  Það að lesa, það að skilja, það að læra opnar allar dyr fyrir okkur. Lestur er lykillinn að því að vera upplýstur einstaklingur sem allir vegir standa færir. Nýlegar kannanir sýna krakkar og ungt fólk les sjaldnar en áður. Margt annað en að taka sér bók í hönd er freistandi og sú staðreynd var upphaf þessa samstarfs; Þorgríms Þráinssonar og emma.is. Lestur á rafrænu formi er góður og gildur og opnar jafnmargar dyr og lestur með hefðbundinnar bókar. Tölvan er freisting enda gluggi út í hinn stóra heim þekkingar og spennandi upplýsinga.


    Átta bækur á rafrænu formi eftir Þorgrím verði í boði á emma.is, öllum án endurgjalds í takmarkaðan tíma.


  


  



  Efnisyfirlit


  


  Er Galdra göldrótt?


  Hvað gerðist ?


  Minnkar Lalli aldrei aftur ?


  Er Galdra góð norn ?


  Tekst Mona að lengjast ?


  Efnir Galdra loforðið ?


  Taka álfarnir Lalla í sátt ?


  Hverjir verða Íslandsmeistarar?


  Verður Moni líka risi ?


  Er Galdra göldrótt?


  ,,En ef þau kafna?"


  ,,Þau kafna ekkert."


  ,,Hvernig veistu það?"


  ,,Ég veit það ekkert." ,,Kannski kafna þau."


  „Það verður bara að hafa það." ,,Ég ætla sko ekki í jarðarförina."


  ,,Usssss ... ekki tala svona hátt. Þau gætu heyrt í


  ykkur."


  ,,Ef þau kafna verða þau kannski draugar og drepa okkur."


  „Þegiðu aðeins."


  ,,Usssss ... viljið þið láta ná ykkur?"


  Krakkarnir skriðu á fjórum fótum í snjónum og veltu snjóboltum á undan sér sem stækkuðu og stækkuðu þar til þeir urðu risastórir. Krakkarnir voru eins og stórir, svangir maurar sem rú11uðu girnilegum matarbitum á undan sér. Það var langt liðið á kvöldið þegar krakkarnir létu til skarar skríða og kolniðamyrkur í garðinum því lýsingin frá ljósastaurunum náði ekki upp að húsinu. Garðurinn var flennistór, næstum eins og


  hálfur fótboltavöllur, og trén, sem höfðu gripið fjölmörg fallandi snjókorn, voru eins og frosnir og feitir fótboltakarlar.


  Eftir að hafa skriðið um allan garðinn til þess að búa til risasnjóbolta hittust þau undir einu trénu og lögðu á ráðin. Moni stjórnaði aðgerðinni, óumbeðinn eins og sannur herforingi, því hann vildi yfirleitt ráða ferðinni, og krakkarnir hlustuðu spenntir á hann.


  ,,Hulda, Davíð og Fanney mála gluggana," hvíslaði Moni og leit í kringum sig til þess að vera viss um að enginn væri að fylgjast með þeim. ,Þið verðið bara að steinþegja og megið ekki láta sjá ykkur. Annars verðum við gripin. Ég og Lalli setjum snjóboltana fyrir framan dyrnar." Hin kinkuðu ko11i án þess að mæla orð frá munni en Fanney stóðst þó ekki mátið.


  ,,En ef þau kafna?" sagði hún og leit á Mona.


  ,,Þau kafna ekkert, manneskja," sagði Moni mannalega eins og hann hefði verið í milljón styrjöldum út um allan heim og vissi allt. ,Ef þið heyrið í einhverjum hendið ykkur þá í snjóinn eða hlaupið í burtu."


  ,,Hver stakk upp á þessari vitleysu?" sagði Fanney en hún sá eftir að hafa viljað taka þátt í þessari stríðnisárás vina sinna. „Þau vakna örugglega við minnsta þrusk."


  ,,Þau vakna örugglega ekkert," sagði Davíð og stóð upp. ,Galdra hrýtur svo hátt að hún sefur með tappa í eyrunum svo hún vakni ekki. Sjáið þið ekki hvað húsið hristist? Hún er greinilega steinsofandi."


  ,,Grey karlinn hennar," sagði Hulda og greip fyrir eyrun.


  ,,Hann er orðinn heyrnarlaus og sjónlaus líka, held ég," sagði Moni.


  ,,Grey kötturinn hennar þá," sagði Hulda aftur kumpánlega og leit á Mona.


  ,,Hann er örugglega heyrnarlaus líka."


  Það var föstudagskvöld og engir aðrir en krakkarnir á ferli í námunda við húsið hennar Þjóðhildar sem var aldrei kölluð annað en Galdra meðal þorpsbúanna. Hún hafði búið í litla, ljóta húsinu með ryðgaða þakinu svo lengi sem elstu menn í þorpinu mundu og sumir sögðu að hún hefði búið þar frá því Ísland byggðist. Allir krakkarnir í þorpinu voru vissir um að Galdra væri elsta og hrukkóttasta kerling í heimi og að hún væri göldrótt og stórskrýtin. Það var kannski engin furða því að þegar einhver krakki í þorpinu óhlýðnaðist var jafnan sagt við hann; ,Viltu að Galdra taki þig?" Eða: ,Viltu að ég hringi í Göldru?" Það var því ekkert skrýtið að enginn þorði að tala við hana. Fullorðna fólkið í þorpinu skipti sér nánast ekkert af henni og hafði engan áhuga á því að tala við hana.


  Í hvert sinn sem Galdra fór út í búð urraði hún á þá krakka sem hættu sér of nálægt henni. Karlinn hennar fór aldrei út fyrir hússins dyr og sumir sögðu að hann væri örugglega dauður fyrir löngu og sæti bara stífur og blár í framan á stól í stofunni til þess að halda henni félagsskap. Annars gat karlinn varla verið dauður því alla laugardagsmorgna fór Galdra út í ísbúð og rölti svo heim með ís með súkkulaðidýfu til þess að gefa karlinum. Varla vill dauður karl borða ís, eða hvað?


  Galdra átti kött sem var örugglega jafn göldróttur og hún. Hárin á honum stóðu oftast beint upp í loftið og hann var jafn mikil mannafæla og Galdra. Krakkarnir voru jafn hræddir við hann og Göldru og þótt það hljómi ótrúlega voru þau bæði með ljóta bólu á nefinu.


  Ástæða þess að Moni, Davíð, Fanney, Hulda og Lalli voru í þann mund að fara að mála alla glugga í húsinu hennar Göldru svarta og setja snjó fyrir útidyrnar var sú að þau voru búin að veðja við nokkra krakka í skólanum um að þau mundu þora því. Þegar á hólminn var komið ætluðu þau að guggna og hlaupa heim en að endingu töldu þau kjark hvert í annað og ákváðu að ljúka stríðnisverkinu undir stjórn Mona.


  Davíð beygði sig niður til þess að Hulda gæti sest á axlirnar á honum og Fanney studdi við hana á meðan. Þau náðu ekki að mála efst á rúðurnar nema með því að búa til framlengingu á Davíð og Fanney hélt á málningardollunni á meðan. ,Spáðu í það ef maður væri svona stór," sagði Hulda þar sem hún sat klofvega á öxlunum á Davíð, hallaði sér upp að gluggakarminum og dýfði penslinum ofan í svörtu málninguna. ,Ekkert smá fjör."


  ,,Ekki tala," hvíslaði Davíð sem studdi sig við vegginn til þess að detta ekki í snjóinn með Huldu. ,Og ekki pissa á mig. Kláraðu bara að mála svo við getum komið okkur í burtu." Þegar þau voru búin að mála allar rúðurnar í húsinu svartar læddust þau fram fyrir húsið þar sem Lalli og Moni voru að ljúka við að hylja útidyrahurðina með snjó. Þeir röðuðu stóru snjóboltunum fyrir framan hurðina þannig að það var hvorki hægt að komast inn né út. Þeir voru svo vandvirkir að þeir tróðu snjó upp í hvert einasta gat sem þeir sáu.


  ,,Ef snjóboltarnir frjósa saman í nótt og það kviknar í húsinu í fyrramálið þá komast þau ekki út. Hvað gerum við þá?" Fanney var enn að velta því alversta fyrir sér en hún var sú eina í vinahópnum sem hafði samviskubit yfir því að vera að stríða Göldru. Hún hætti öllum vangaveltum þegar hún sá hvaða augnaráð hún fékk frá vinum sínum. Krakkarnir hlupu aftur að stóra trénu í garðinum og settust þar í snjóinn.


  ,,Hún á þetta skilið," sagði Davíð og það hlakkaði í honum eftir að hafa hulið hurðina gjörsamlega.,,Hver heldurðu að hafi drepið hundinn hans Nonna í fyrra, Fanney?"


  „Og étið úr honum augun?" bætti Moni við.


  ,,Hrafnarnir," sagði Fanney og yppti öxlum.


  ,,Nei, það var Galdra. Þú manst hvað allir sögðu. Og hún galdraði það líka að enginn fiskur myndi veiðast í vetur. Afi sagði mér það að minnsta kosti." Moni nennti ekki að rökræða lengur við Fanneyju og batt enda á samræðurnar.


  „Það verður geggjað að sjá Göldru brjótast út í fyrramálið," sagði Lalli og brosti út að eyrum. Ánægjan skein úr frostbitnum andlitum krakkanna þegar Moni gretti sig ógurlega og reyndi að líkja eftir Göldru.


  ,,Ég hugsa að hún fari ekkert út í fyrramálið," sagði Hulda. ,Þegar hún vaknar og lítur út um gluggann er allt kolsvart og hún heldur að það sé enn nótt. Kannski verða þau inni í húsinu í marga daga og halda alltaf að það sé nótt."


  ,,Ég þori að veðja að Galdra brýst út með látum," sagði Lalli með handapati. ,Þeir, sem eru göldróttir, láta ekki plata sig svo glatt."


  ,,Af hverju vaknaði hún þá ekki núna?" spurði Fanney og reyndi að blása heitu lofti inn í vettlingana sína.


  ,,Allar galdrakerlingar fara á flakk á nóttunni."


  ,,Ég sá hana aldrei fara."


  „Hún fór auðvitað í huganum," sagði Lalli og leit á Fanneyju eins og hún væri algjör jólasveinn. „Hún getur ferðast út um allt með því að hugsa."


  „Mér fannst ég nú heyra hana hrjóta áðan," sagði Fanney.


  „Hvenær fer hún vanalega út í ísbúð?" spurði Davíð.


  ,,Hún er alltaf mætt á slaginu tíu," sagði Moni en hann var ekki sá eini sem vissi allt um ferðir Göldru út í búð. Hún var svo vanaföst að hún fór alltaf út úr húsinu á sama tíma á laugardögum og þriðjudögum. Aðra daga sást hún ekki á ferli en eina lífsmarkið í húsinu þá var skorsteinninn sem spúði svörtum reyk langt upp í himininn. Og kötturinn sem trítlaði hringinn í kringum húsið nokkrum sinnum á dag eins og veiðihundur í leit að fórnarlambi. Sem betur fer, fyrir krakkana, fór hann samt jafn snemma að sofa á kvöldin og Galdra. Stundum sást til hans þar sem hann var að leika sér í einhverri af gluggakistunum með mýs og hrossaflugur sem honum þótti greinilega gaman að kremja.


  ,,Við verðum þá að vera mætt þarna hinum megin korter fyrir tíu í fyrramálið," sagði Moni og benti aftur fyrir sig. ,Það er ekkert gaman að hrekkja fólk nema sjá það sturlast."


  ,,En ef hún hleypur á eftir okkur, nær okkur og étur okkur?" sagði Fanney sem var alltaf svo viss um að eitthvað færi úrskeiðis.


  ,,Þá drepumst við bara," sagði Lalli kvikindislega og lét tunguna lafa út úr munninum eins og hann væri dauður.


  ,,Ef hún sér okkur og eltir okkur verðum við að fórna þér, Fanney," sagði Moni. ,Þú ert sætust og hún lætur okkur í friði ef hún fær þig. Ég held líka að þú sért best á bragðið," bætti hann við og beit í handlegginn á henni.


  ,,Góði besti," sagði Fanney og ýtti við Mona. ,,Alltaf ert þú jafn ógeðslegur."


  Flestir þorpsbúar voru í þann mund að tygja sig í háttinn þegar krakkarnir trítluðu hljóðlega út úr garðinum. Klukkan var að verða ellefu og þau höfðu lofað að vera komin heim til sín fyrir klukkan ellefu. Annars er það nú einu sinni svo að krakkar, sem búa úti á landi, fá yfirleitt að vera lengur úti á kvöldin en krakkar á höfuðborgarsvæðinu. Þess vegna voru þau ekkert að stressa sig yfir tímanum. Flest þeirra voru vön að koma allt of seint heim til sín á kvöldin án þess að fá miklar skammir.


  Það vildi svo skemmtilega til að Hulda, Davíð, Lalli, Moni og Fanney bjuggu öll í sömu blokkinni og það var ein af ástæðum þess að þau voru oftast saman. Að auki voru þau jafnaldrar og þar af leiðandi í sama bekk. Samt kom stundum upp ósætti milli þeirra sem gerði það að verkum að hópurinn tvístraðist. Oftast fóru strákarnir í fýlu út í stelpurnar eða öfugt og það gat tekið tímana tvenna að ná sáttum.


  Eins og ákveðið hafði verið hittust þau í stigaganginum í blokkinni snemma næsta morgun og hlupu við fót til þess að fylgjast með því hvað myndi gerast þegar Galdra færi í sinn venjubundna ísleiðangur rétt fyrir klukkan tíu. Húsið var við ystu götuna í þorpinu og þess vegna voru mannaferðir þar mun fátíðari en annars staðar.


  Krakkarnir hættu sér ekki of nálægt húsinu og settust á steyptan vegg handan götunnar. Þaðan gátu þeir fylgst með húsinu svo lítið bar á. Moni var með myndarlegt mjólkurskegg því hann mátti ekki vera að því að líta í spegil eftir að hafa svolgrað morgunmatinn í sig á nýju heimsmeti.


  ,,Þau eru ekki vöknuð," sagði Lalli þegar Galdra var orðin korteri á eftir áætlun út í ísbúð. ,,Þau halda örugglega að það sé ennþá nótt."


  ,,Við bíðum aðeins lengur," sagði Moni þolinmóður en samt iðaði hann í skinninu af spenningi.


  ,,Aumingja Galdra," sagði Fanney og leit með meðaumkunarsvip á húsið hennar. ,Hún sem hefur aldrei gert okkur neitt. Ég er viss um að hún verður draugur þegar hún drepst og lætur okkur aldrei í friði. Sjáið þið hana ekki fyrir ykkur koma í gegnum vegginn þegar þið eruð sofnuð og hrista rúmin ykkar?"


  Mínúturnar liðu og ekkert lífsmark sást í húsinu. Þegar rúmur hálftími var liðinn hafði enn ekkert gerst og voru krakkarnir orðnir verulega óþolinmóðir.,,Komum okkur bara," sagði Hulda sem var búin að fá nóg af biðinni. ,Hún veit örugglega hvað er um að vera og vill ekki láta okkur vita að hún veit. Þið vitið."


  ,,Ha?" sagði Fanney og hoppaði niður af veggnum.


  ,,Hulda, farðu og hringdu dyrabjöllunni. Vektu hana." Davíð átti þessa stórskemmtilegu hugmynd sem Huldu fannst gjörsamlega út í hött.


  „Gerðu það sjálfur."


  ,,Ég fer," sagði Moni sem var alltaf til í að leika hetju.


  ,,Ertu vitlaus?" sagði Fanney. ,En ef hún nær þér?"


  ,,Finnst þér það líklegt?" sagði Moni og leit hneykslaður á hana. ,Ég sem hleyp hraðar en allir í Sigluvík."


  Það var ekki nóg með að Moni væri hugrakkur og vildi leika hetju heldur var hann þeim eiginleikum gæddur að gera oft stólpagrín að sjálfum sér. Moni var þybbinn strákur, eiginlega frekar feitur og með óstjórnlega körfuboltadellu. Hann var dálítið einfaldur og gerði sér oft ekki grein fyrir því þegar hann móðgaði fólk. Sömuleiðis átti hann það til að vera orðljótur. Moni var sköllóttur. Algjörlega allsber á höfðinu þannig að ekki sást eitt einasta hár á spegilgljáandi skallanum. Hann dýrkaði körfuboltahetjurnar í Bandaríkjunum og gerði allt, sem hann gat, til þess að líkjast þeim sem mest. Eini munurinn á honum og þeim var sá að þeir voru rúmlega helmingi stærri en hann. Hann átti erfitt með að sætta sig við það og átti þá ósk heitasta að verða jafn stór og þeir. Moni var alltaf í ökklaháum körfuboltaskóm, klæddist bolum með myndum af einhverjum körfuboltasnillingum og sleppti helst aldrei höndum af boltanum. Samt var hann eiginlega lélegastur allra ellefu ára stráka í Sigluvík í körfubolta. Margar stelpur voru meira að segja betri en hann. Það fór óstjórnlega í taugarnar á honum en samt nennti hann ekkert að æfa meira en aðrir. Moni var mikill prakkari og upphafsmaður flestra prakkarastrika í vinahópnum. Hann vildi greinilega vera foringinn í hópnum og vinir hans létu honum það oftast eftir. Mamma hans og pabbi voru búin að nota öll skammaryrði á hann, sem þau kunnu, en ekkert dugði. Þau voru gjörsamlega að gefast upp á fíflalátunum í honum.


  Moni var búinn að krúnuraka hausinn á heimilishundinum sem hét Barkley í höfuðið á bandarískum körfuboltasnillingi. Einu sinni var hann næstum því búinn að drekkja litlu systur sinni í baðkerinu þegar hann var að kanna hvað hún gæti verið margar sekúndur í kafi. Sekúndurnar urðu síðan að rúmri mínútu og það munaði víst litlu að mínútan yrði að heilli eilífð. Þá væri systir hans ekki í tölu lifenda í dag. Það sagði læknirinn að minnsta kosti. Mona þótti gaman að gantast í ömmu sinni og gerði henni stundum óleik. Einu sinni, þegar hún lagði frá sér gervitennurnar, málaði hann þær í öllum regnbogans litum án þess að hún áttaði sig á því.


  Núna tölti þessi þybbni körfuboltastrákur í áttina að húsinu hennar Göldru með það fyrir augum að vekja hana - ef hún var ekki þegar vöknuð.


  Hinir krakkarnir stóðu spenntir handan götunnar og gættu þess að vera nógu langt í burtu ef eitthvað færi úrskeiðis. Davíð var með svipuð áhugamál og Moni, með körfubolta á heilanum, en hann var ekki til í að vera jafn sköllóttur og Moni. Þess í stað lét hann burstaklippa sig en það var afar vinsælt í skólanum þennan vetur. Davíð var bestur jafnaldranna í körfubolta en gortaði aldrei af því. Hann var hæglátur og hógvær, samt yfirleitt til í að fíflast með Mona en hann var ekki sami vandræðagepillinn. Einhverra hluta vegna litu flestir krakkar upp til Davíðs en hann kippti sér ekkert upp við það.


  Lalli var dökkhærður og mjósleginn strákur en hann hafði engan áhuga á körfubolta. Hann sagði að körfur væru bara fyrir rusl og skildi ekki hvernig vinir hans nenntu að henda bolta upp í loftið öllum stundum. Lalli mætti reyndar einu sinni á körfuboltaæfingu með liðinu en þvældist bara fyrir og lét ekki sjá sig eftir það. Hann vildi gera eitthvað nytsamlegra við tímann en að leika sér með bolta. Lalli var ekkert ólíkur Davíð því hann var hæglátur og yfirvegaður. En hann var engu að síður töluverður prakkari inn við beinið.


  Fanney var afskaplega fínleg og snyrtileg stelpa. Hún var með dökkt, sítt hár og fór helst ekki út fyrir hússins dyr nema vera búin að punta sig. Stundum lakkaði hún neglurnar og málaði sig og kippti sér ekkert upp við það þótt henni væri strítt vegna þess. Fanney fannst hún oft of fín til þess að vera með krökkunum og talaði stundum um það að hún þyrfti að eignast aðra vini. Samt lét hún aldrei verða af því og strákarnir voru löngu hættir að taka mark á henni. Fanney var ekki mikið fyrir að taka áhættu og vildi helst alltaf hafa vaðið fyrir neðan sig. Hún bjóst alltaf við hinu versta þótt engin ástæða væri til þess.


  Hulda var ljóshærð hláturskjóða sem hló að öllu sem sagt var. Moni mátti helst ekki opna munninn án þess að það tísti í Huldu. Hún var skotin í Lalla en trúði engum fyrir því nema Fanneyju. Hulda var stór eftir aldri, með lítil augu og þykkar varir.


  Fjórmenningarnir fylgdust skjálfandi af spenningi með Mona nálgast húsið hennar Göldru. Hann lét sem hann væri hvergi smeykur og veifaði til vina sinna þegar hann var kominn að útidyrunum sem sáust reyndar ekki fyrir snjóboltum. Hann var óstyrkur í hnjánum og ímyndaði sér að Galdra og kötturinn hennar læstu klónum í hann og bitu hann út um allt.


  Moni kraflaði kvíðafullur í snjóinn þar sem dyrabjallan var og í þann mund sem hann hringdi bjöllunni öskraði Hulda af öllum lífs og sálarkröftum. Moni var varla búinn að snerta bjölluhnappinn þegar snjórinn, sem huldi dyrnar, hrundi niður í stóran skafl og Galdra braust í gegnum hann, grá af illsku. Ef Moni hefði haft einhver hár á höfðinu hefðu þau örugglega staðið beint upp í loftið en hann stirðnaði af hræðslu. Eitt augnablik starði hann í stór og grænleit augu Göldru sem stóð skyndilega fyrir framan hann, snjóug upp fyrir haus. Hún hafði auðvitað verið klókari en krakkarnir og áttað sig á því hvað um var að vera. Hún hafði opnað hurðina um morguninn á tilsettum tíma, séð hvað var um að vera og mokað mest öllum snjónum í poka án þess að það sæist utan frá. Hún lét síðan ekki á sér kræla fyrr en hún sá, í gegnum lítið gat á snjónum, að Moni stóð við dyrnar. Þá stökk hún í gegnum snjóinn og starði illskufullum augum á hann.

  Moni glápti eitt stundarkorn í augu hennar, sá hvernig bólan á nefinu á henni stækkaði og minnkaði á víxl í takt við andardrátt hennar en síðan tók hann til fótanna. Hann hreinlega flaug frá dyrunum eins og skíthræddur fugl og Galdra stikaði á eftir honum. Krakkarnir vissu ekki hvað þeir áttu að taka til bragðs, svo spennt og hrædd voru þau þegar Moni hljóp í gegnum garðinn með angistarsvip á andlitinu. Hann átti í erfiðleikum með að koma þungum líkamanum áfram en samt hafði hann aldrei hlaupið eins hratt á ævinni. Skyndilega rann Moni til í snjónum og kútveltist á hausinn. Munnur hans fylltist af snjó og hann ímyndaði sér að Galdra myndi stökkva á hann á hverri stundu. Hann æpti upp af hræðslu en það heyrðist næstum ekkert í honum því snjórinn fyllti munninn. Galdra kom eins og lifandi snjókarl á eftir Mona og þegar hún var í þann mund að grípa í hann var eins og einhver hönd lyfti honum upp og ýtti honum í burtu. Smám saman dró í sundur með þeim því Galdra var orðin gömul og lasburða og átti erfitt með að hlaupa.


  ,,Ég skal ná í rassgatið á þér, litli skratti," öskraði Galdra lafmóð og skrækróma þegar Moni var búinn að henda sér yfir girðinguna og var augljóslega sloppinn úr klónum á norninni. ,Ykkur skal hefnast fyrir það að kvelja gamla, lasburða konu, ófétin ykkar. Ég skal sjá til þess að þið komið skríðandi til mín og biðjist vægðar áður en langt um líður. Ég man eftir andlitunum ykkar og siga hröfnunum á ykkur." Galdra var eldrauð af æsingi og bólan á nefinu hafði aldrei verið stærri. Kerlingarkvölin átti bágt með að standa í fæturna og slefan lak niður hrukkótta hökuna. Hún sá undir iljarnar á krökkunum sem settu örugglega heimsmet í spretthlaupi í snjónum. Ef þeim hefði verið mál að pissa hefði eitthvert þeirra örugglega vætt buxurnar af hræðslu.


  Hvað gerðist ?


  ,,Af hverju lærðir þú ekki heima, Lalli?" Viðkomandi reyndi að tala dimmri röddu en varð tilgerðarlegur og dálítið kjánalegur. ,,Af því bara," svaraði skræk rödd. ,,Þú lærir aldrei heima." ,,Víst."


  ,,Allavega ekki fyrir tímana hjá mér."


  ,,Nei, þú ert svo leiðinlegur kennari. Og svo ertu útskeifur og smámæltur."


  „Passaðu á þér kjaftinn, litli karl."


  „Passaðu sjálfur á þér kjaftinn, stóri, andfúli karl."


  ,,Ætlarðu aldrei að læra heima?"


  „Það er búið að æla á bækurnar mínar." „Það er engin afsökun."


  ,,Kötturinn kúkaði á blaðsíðu 10, 19 og 35 þannig að ég gat ekki lesið."


  „Það er engin afsökun."


  ,,Klósettpappírinn kláraðist í gærkvöldi og mamma reif því nokkrar blaðsíður úr bókinni." „Það er engin afsökun." ,,Pabbi keyrði óvart yfir bækurnar."


  ,,Það er engin afsökun."


  „Það er engin afsökun. Það er engin afsökun. Það er engin afsökun." Lalli endurtók setninguna nokkrum sinnum, safnaði munnvatni á tunguna, beyglaði hana þannig að hún myndaði nokkurs konar rennu og spýtti svo eins langt og hann gat. Slumman þaut í gegnum loftið í stórum boga og skildi eftir sig lítið gat þegar hún lenti í snjónum. „Það er engin afsökun," tuldraði Lalli með sjálfum sér og dró fæturna í snjónum. ,Ég þoli ekki þennan kennara." Lalli talaði við sjálfan sig án þess að vera beint með hugann við það, spurði og svaraði í senn eins og hann væri í hrókasamræðum við leiðinlegasta kennarann í skólanum. Lalli var svo fúll eftir síðustu kennslustundina að hann ákvað að fara einn í göngutúr meðfram ströndinni. Hann hnoðaði snjóbolta og henti þeim eins langt út í sjó og hann gat og reyndi stundum að hitta mávana sem sveimuðu í kringum hann. Mávarnir virtust hafa gaman af því að stríða þessum einmana göngugarpi. Lalli fékk útrás með því að henda snjóboltum, spýta slummum út í loftið og tala við sjálfan sig. Hann var með kennarann á heilanum sem var alltaf að reyna að hlýða honum yfir. Lalli hlakkaði til vorsins því þá ætlaði hann að fá sér vinnu hjá bænum og græða fullt af peningum til þess að kaupa sér fjallahjól.


  Hann gleymdi sér í hugrenningum sínum og fjarlægðist þorpið smám saman. Hann lét vini sína ekki vita hvert hann ætlaði því hann langaði til þess að vera einn með sjálfum sér. Hann var ekki vanur að rölta í þessa átt þegar hann vildi vera einn en einhverra hluta vegna ákvað hann að gera það núna. Þótt jörðin væri snæviþakin var stutt í vorið og þá var sumarið á næsta leiti. Lalli var búinn að fá algjört ofnæmi fyrir þessum kennara og hefði helst viljað láta hann og Göldru búa saman til æviloka.


  Þegar Lalli var orðinn leiður á því að leika við sjóinn og honum orðið kalt á tánum áttaði hann sig á því að hann var kominn langt út fyrir Sigluvík. Hann kastaði síðasta snjóboltanum í stóran klett sem stóð eins og kúlulaga kofi fyrir neðan veginn við sjávarbakkann. Hann hafði aldrei veitt þessum kletti neina sérstaka eftirtekt en núna komst hann ekki hjá því að sjá hvernig hann var í laginu. Þegar snjóboltinn skall á klettinum hóf stór hópur máva í fjörunni sig á loft og flögraði gargandi út í buskann. Lalla brá þegar fuglarnir flugu dauðhræddir í burtu og var engu líkara en að byssumaður hefði hrætt úr þeim líftóruna. Hann yppti öxlum yfir gauraganginum og var í þann mund að leggja af stað til baka þegar hann sá glitta í eitthvað í snjónum nálægt klettinum. Forvitnin rak Lalla að hlutnum og undrunarsvipur færðist yfir andlit hans þegar hann tók upp útskorinn tréhest sem var með gylltum og glansandi löppum. Honum fannst eins og þetta væri eldgamalt leikfang eða stytta sem hefði hreinlega hrapað af himnum ofan.


  ,,Skrýtið," sagði Lalli og handlék hestinn. Hann snéri honum á alla kanta og reyndi að ímynda sér hver gæti tálgað svona flottan hest úr spýtu. Og búið til gylltar lappir á hann. Hesturinn virtist ekki hafa legið lengi á jörðinni því það var enginn snjór á honum og svo var hann eiginlega ylvolgur viðkomu. Lalli hélt heim á leið, gagntekinn af hestinum, en var ekki kominn langt þegar kallað var á hann.


  ,,Heyrðu, stráksi. Ég á hestinn. Viltu gjöra svo vel að skila honum." Lalli bjóst ekki við að rekast á nokkurn einasta mann á þessum stað og brá þess vegna í brún þegar hann heyrði að kallað var á hann. Strákur á aldur við Lalla gekk í áttina til hans og horfði löngunaraugum á hestinn. Lalli hafði aldrei séð þennan strák áður og vissi ekki til þess að nýtt fólk væri flutt til Sigluvíkur.


  ,,Ég fann hann," sagði Lalli ákveðinn á svip þegar strákurinn var næstum kominn upp að honum.


  „Já, en ég á hann. Pabbi bjó hann til handa mér en ég týndi honum áðan." Strákurinn var með grátstafinn í kverkunum og leit biðjandi í augun á Lalla. Hann var svo undarlega klæddur að Lalli hafði aldrei séð annað eins. Það var eins og hann hefði ekki fengið ný föt í mörg ár eða væri í fötum sem pabbi hans klæddist þegar hann var lítill.


  ,,Ertu nýfluttur hingað?" spurði Lalli og faldi hestinn fyrir aftan bak.


  „Já, og ég verð að fá hestinn minn aftur," sagði skrýtni strákurinn í gömlu fötunum.


  ,,Ég hef aldrei séð þig fyrr. Hvað ertu gamall?" ,,Ég veit það ekki en pabbi sagði að ég mætti ekki týna hestinum."


  ,,Veistu það ekki?" át Lalli upp eftir honum.


  Honum fannst strákurinn tala svo undarlega og líta svo skringilega út að hann starði bara á hann eins og hann væri eitthvert viðundur.


  ,,Við verðum bara vinir og ég fæ hann lánaðan í smá stund." Lalli var ekki á því að láta hestinn af hendi. ,Sá á fund sem finnur," sagði hann og stríðnispúkinn var kominn upp í honum. Hann var staðráðinn í því að gefa ekki eftir. ,Ég fæ að hafa hestinn í nokkra daga og svo þegar þú ert byrjaður í skólanum læt ég þig fá hann. Í hvaða bekk ferðu?"


  ,,Komdu með hestinn, bjálfinn þinn," sagði strákurinn og byrjaði að vola. ,Ég hefni mín á þér ef þú kemur ekki með hann strax." Lalli ætlaði ekki að láta einhverja grenjuskjóðu stjórna sér og hljóp af stað heim til sín. Hann leit við þegar hann var kominn töluvert áleiðis en þá sá hann að strákurinn var horfinn. Með því að taka hestinn vildi hann sýna stráknum að þeir, sem ættu heima í Sigluvík, réðu ferðinni og létu ekki einhverja aðkomustráka ráðskast með sig.


  Lalli bjóst við að sjá strákinn í skólanum á næstu dögum en ekkert bólaði á honum. Það var eins og hann hefði gufað upp. Enginn kannaðist við að ný fjölskylda hefði flutt til Sigluvíkur og þess vegna skildi Lalli ekkert í því hvaðan þessi strákur kom. Dagarnir liðu og urðu að vikum, vikurnar að mánuði og hesturinn gleymdist loks lengst inni í skáp hjá Lalla þegar hann var búinn að fá leið á honum. Öllum þótti hann undurfagur og sérstakur en fyrr en varði var hann kominn neðst í draslið í skápnum.

  ,,MAAAMMMMMMAAAA. HJÁÁÁÁÁÁLP. HJÁÁÁÁÁÁÁLLP, MAAAAAAMMMMMAA." Lalli öskraði svo hátt að rúðurnar í íbúðinni titruðu. Mömmu hans brá svo rosalega að hún sprautaði súrmjólk yfir borðið og framan í pabba hans og litla systir hans var næstum því búin að gleypa tannburstann. Þeir, sem voru ekki nú þegar vaknaðir í blokkinni, hrukku upp með andfælum þegar þessi háværa og lifandi vekjaraklukka fór fyrirvaralaust í gang. Fæstir í blokkinni vissu hver öskraði en það kom brátt í ljós.


  Þegar Lalli vaknaði eftir hræðlega martröð lá hann með höfuðið undir skrifborðinu, annan handlegginn undir rúmi en hinn úti í horni. Fæturnir voru klemmdir upp við hurðina og náttfötin hans héngu á honum eins og rifnar tuskur. Lalla verkjaði svo mikið um allan skrokkinn að hann átti bágt með að opna augun. Þegar honum tókst það loksins rak hann upp öskrið sem skar í eyru allra í blokkinni. Það tók hann smá stund að átta sig á því hvað höfuðið á honum væri að gera undir borði en fyrst hélt hann að höfuðið hefði hreinlega dottið af búknum og rúllað undir borðið. Þegar hann ætlaði að reyna að hreyfa sig hafði hann ekkert vald á hreyfingum sínum. Ástæðan fyrir því að Lalli hafði litla sem enga stjórn á líkama sínum var sú að hann lá út um allt í herberginu. Hann var orðinn risastór og hræðslan, sem gagntók hann þegar hann áttaði sig á því, var ólýsanleg. Hann öskraði af öllum lífs og sálar kröftum og reyndi að toga alla skankana að sér. Um tíma hélt hann að allt í herberginu hans hefði minnkað en svo áttaði hann sig á því að það var hann sem hafði stækkað. Með erfiðismunum tókst honum að setjast upp en þá var hann byrjaður að grenja svo hátt að það var engu líkara en að tíu óperusöngkonur væru í herberginu hans. Skyndilega hætti hann að grenja og hugsaði með sér að hann hlyti að vera að dreyma. Martröðin hlaut að hafa ákveðið að stríða honum aðeins lengur þótt hann væri vaknaður. Þegar hann áttaði sig á því að svo var ekki grenjaði hann ennþá hærra þótt það væri varla hægt.

  Telma, systir hans, sem var átta ára, kom þjótandi af klósettinu með tannburstann í kokinu og í humátt á eftir henni komu foreldrar þeirra og var pabbinn útataður í súrmjólk. Telma opnaði hurðina, beit í tannburstann og lokaði svo hurðinni. Síðan kíkti hún í gegnum skráargatið því hún þorði ekki að opna aftur. ,Mamma, Lalli er veikur," stamaði hún þegar foreldrarnir komu á hlaupum úr eldhúsinu. ,Hann hlýtur að hafa borðað eitthvað stórt."


  Mamma ýtti henni frá í snarhasti og opnaði hurðina. Lalli var búinn að ryðja flestu í herberginu um koll við það að setjast upp og hallaði bakinu upp að skrifborðinu þegar mamma hans kíkti inn. Henni tókst ekki að hafa augun lengi opin því hún fékk aðsvif en sem betur fer stóð maðurinn hennar fyrir aftan hana þannig að hann gat gripið hana. Ef hann hefði haft aðeins stærri munn hefði konan hans örugglega dottið ofan í hann því hann gapti svo mikið af undrun og það sást eiginlega ekkert framan í hann fyrir tungu, tönnum og koki. Þegar hann var búinn að grípa konuna sína áttaði hún sig á því að hún mætti ekki bregðast á örlagastund og reis því upp. Hún hentist inn í eldhús án þess að huga að Lalla, fyllti glas af vatni og skvetti framan í hann þegar hún kom til baka.


  ,,Hvað ertu að gera, kona?" spurði pabbinn hissa þegar hún var búin að tæma úr vatnsglasinu framan í Lalla. Hann gapti ekki eins mikið og áður en stóð enn furðu lostinn í sömu sporum.


  ,,Hann hlýtur að vera að dreyma," sagði hún óðamála og var greinilega í móðursýkiskasti. ,Ég verð að reyna að vekja hann. Reyna að reka martröðina í burtu." Lalli starði tárvotum augum á foreldra sína sem virtust ekki þora að koma alveg upp að honum. Þau stóðu álengdar og störðu á hann eins og hann væri einhver furðuvera. Auðvitað hlaut það að vera skrýtið að sjá son sinn allt í einu helmingi stærri en vanalega en honum fannst samt að þau mættu alveg tala við sig.


  ,,Okkur hlýtur að vera dreyma, kona - ekki hann," sagði pabbi Lalla ótrúlega yfirvegaður en almennt virtist blóðið varla renna í æðum hans. Hann var svo rólegur og laus við allt stress að það var heimsfrægt í Sigluvík. Sumir sögðu að blóðið í honum væri þykkara en í öllum öðrum mönnum og rynni þess vegna löturhægt í gegnum æðarnar. Þótt hann sæi son sinn fylla út í herbergið sitt í sundurslitnum náttfötum starði hann bara á hann og hugsaði - svakalega rólega. Pabbinn var varla búinn að sleppa orðinu þegar mamman hljóp aftur inn í eldhús, fyllti glasið aftur og skvetti síðan framan í sig og pabbann. Hún var svo örvingluð að hún hafði ekki hugmynd um hvað hún var að gera. Auðvitað var hún að reyna að vekja sig og hann af þessum hræðlega draumi en hún komst smám saman að því að þetta var engin martröð. Sonur hennar var orðinn risi á einni nóttu, hvort sem henni líkaði betur eða verr.


  ,,Do ... jo ... jong," stamaði Telma og starði stórum augum á Lalla. ,Hvar varstu eiginlega í nótt?" Hún var ekki lengur hrædd við Lalla heldur skein forvitnin úr augum hennar. Hún gekk að honum og potaði í hann allan. Lalli var hættur að grenja því hann var sjálfur svo undrandi og áttavilltur að hann vissi ekki hvað hann átti að segja eða gera. ,Þú ert orðinn alveg eins langur og ljósastaur," sagði Telma og kraup fyrir framan hann. „Í hvaða föt ætlar þú eiginlega í dag?"


  Foreldrar Lalla stumruðu yfir honum en þegar mamma hans var komin yfir mesta sjokkið fór hún að gráta. Geðshræringin var svo mikil að hún réð hreinlega ekki við sig. „Við verðum að gera eitthvað," kjökraði hún og klappaði Lalla hátt og lágt. „Við verðum að hringja í lækni og lögregluna, jafnvel slökkviliðið," sagði hún og strauk um hárið á Lalla en hann var rennandi blautur á kollinum eftir vatnsgusuna. ,Þetta getur ekki verið satt. Þetta getur ekki verið að gerast. Hvað kom fyrir, Lalli?"


  Pabbi Lalla hafði ekki undan að svara spurningum forvitinna nágranna sem bönkuðu upp á því margir runnu strax á hljóðið og vildu vita hvort það hefði orðið slys hjá þeim. ,Þetta var ekkert," sagði pabbi sem lét ekki koma sér úr jafnvægi. ,Lalli klemmdi sig bara." Hann vildi ekki segja hvað hafði gerst því hann trúði því varla sjálfur. Hann var ákveðinn í að hringja á lækni hið snarasta til þess að fá úr því skorið hvað væri um að vera.


  Þegar Lalli var búinn að jafna sig svolítið skoðaði hann sig gaumgæfilega þar sem hann sat á gólfinu í herberginu sínu. Allir útlimir höfðu næstum því lengst um helming, puttarnir stóðu út í loftið, tærnar voru mjóar og langar en andlitið var óbreytt þótt það væri lengra og aðeins breiðara. Þegar hann kíkti síðan ofan í nærbuxurnar sínar rak hann upp lágt vein. ,Vá," sagði hann stundarhátt, leit upp og sleppti buxnastrengnum.


  ,,Má ég sjá?" sagði Telma sem var ekki lengur undrandi yfir stærð Lalla heldur fannst henni þetta bráðfyndið. Hún vildi helst fara strax út að leika með honum.


  ,,Ertu vitlaus?" sagði Lalli og gerði sig líklegan til þess að standa á fætur. Hann var með aðeins meiri tilfinningu í fótunum og höndunum en fyrst eftir að hann vaknaði og gat reist sig upp á hnén. Hann stóð síðan upp en áttaði sig ekki á því hvað það var lágt til lofts, eða hvað hann var mikill risi, þannig að hann rak höfuðið í loftið.


  ,,Gættu þín, Lalli," sagði mamma hans sem vék ekki frá honum. Lalli beygði sig í hnjánum til þess að reka sig ekki upp í loftið en það var best fyrir hann að krjúpa eða sitja. ,Þetta er það ótrúlegasta sem ég hef séð," sagði hún og reyndi stöðugt að telja Lalla trú um að hann myndi fljótlega minnka aftur.


  Læknirinn, presturinn, skólastjórinn, yfirkennarinn, bæjarstjórinn og frændi Lalla mættu allir fljótlega heim til hans eftir að pabbinn hringdi í þá til að leita ráða. Það var eins og þeir gengju á vegg þegar þeir sáu Lalla því þeir snarstoppuðu og ráku upp stór augu. Þeim fannst þeir vera staddir í miðri ævintýramynd.


  ,,Þetta er það furðulegasta sem ég hef nokkru sinni orðið vitni að," sagði læknirinn sem grandskoðaði Lalla frá hvirfli til ilja. Hann hlustaði eftir hjartslættinum, þreifaði á beinunum eins og hann væri að leita að framlengingunni, sem hafði myndast um nóttina, og skoðaði tennurnar en sá ekkert athugavert. ,Ég hef ekki einu sinni heyrt um svona tilfelli í læknasögunni," stundi hann og settist steinhissa á rúmstokkinn.


  ,,Hvað er hann stór?" spurði Telma full áhuga en hún sá bara spaugilegu hliðarnar á stækkun bróður síns. Læknirinn bað Lalla að leggjast á bakið en þegar hann gerði það komst hann ekki fyrir inni í herberginu nema draga hnén að sér. Hann setti því fæturna út á gang og þegar læknirinn var búinn að mæla hann með hjálp skólastjórans kom á hann undrunarsvipur.


  ,,Þrír metrar og fjórtán sentimetrar. Þú ert engin smásmíði, drengur," sagði læknirinn alvarlegur í bragði. ,Eftir því sem ég best veit ertu orðinn hæsti maður heims. Enginn hefur áður náð því að verða þrír metrar á hæð."


  ,,Verður hann heimsfrægur?" spurði Telma sem var byrjuð að hnoðast á Lalla. ,Taktu mig á háhest, Lalli. Gerðu það."


  Mikið uppistand varð í íbúðinni. Læknirinn sá ekkert læknisfræðilega athugavert við Lalla nema hvað hann var orðinn langur en hann kunni enga skýringu á því hvernig þetta gat gerst. ,Þetta er eitthvað sem trúlega enginn getur útskýrt," sagði hann og hristi höfuðið. ,Við verðum náttúrlega að senda hann í rannsókn til Reykjavíkur."


  ,,Við verðum að taka skynsamlegar ákvarðanir og með Guðs hjálp blessast þetta allt," sagði presturinn og leit áhyggjufullur á mömmu Lalla.


  „Það eina rétta er að sauma strax stór föt á hann og láta lítið á þessu bera," sagði bæjarstjórinn sem sá þó fyrir sér blómlega tíð fyrir bæjarfélagið vegna þessa atburðar þótt hann talaði ekki um það. Um leið og fréttin um lengingu Lalla bærist um allt land myndi fólk flykkjast til Sigluvíkur til þess að berja himnalengjuna augum. Það þýddi auknar tekjur fyrir bæinn.


  ,,Mest áríðandi er að klæða drenginn og koma honum suður," sagði skólastjórinn. „Það verður vonlaust að halda þessu leyndu og þess vegna þurfum við að komast til botns í þessu sem fyrst."


  Lalli sat eins og illa gerður hlutur og hlustaði á fullorðna fólkið leggja á ráðin hvað gera skyldi.


  „Ég fer sko ekki út svona,“ sagði Lalli gramur og þvertók fyrir að láta sjá sig á almannafæri. „Ég ætla sko ekki að láta fólk hlægja að mér.“


  „Lalli minn,“ sagði pabbi hans hæglátur. „það er alveg ljóst að við verðum að taka eitthvað til bragðs. Því fyrr því betra. Ekki höfum við efni á því að kaupa stærri íbúð – hvað þá rútu. Við verðum að fara með þig strax í rannsókn. Við verðum að fá að vita hverju þetta sætir.“


  Minnkar Lalli aldrei aftur ?


  


  Á sama tíma og Lalli lá heima hjá sér undir tveimur sængum með örvæntingarsvip á andlitinu veltu bekkjarfélagar hans og vinir því fyrir sér hvers vegna hann mætti ekki í skólann. Þeir fengu þó brátt svör við þeim vangaveltum því sagan um stækkun Lalla flaug um Sigluvík eins og flugskeyti. Fólkið í frystihúsinu stakk saman nefjum, verkamennirnir veltu vöngum og hristu höfuðin og símalínurnar voru rauðglóandi því allir kepptust við að segja frá þessum stórfurðulega atburði. ,Hvað segirðu? Þrír metrar? Það getur ekki verið. Og er hann lifandi ennþá? Guð minn góður!" Kjaftasögurnar fóru á kreik og þegar sumir voru búnir að hringja í ættingja annars staðar á landinu og þeir búnir að hringja í aðra var Lalli orðinn fimm metrar á hæð samkvæmt lýsingum sumra. Sem betur fer var hann bara rúmir þrír metrar ennþá og honum fannst það ekkert sniðugt.


  Eftir að fréttin hafði borist um Sigluvík gekk fjöldi fólks framhjá blokkinni, þar sem Lalli bjó, í von um að sjá viðundrið í glugganum. Lalli veitti engum þá gleði heldur grúfði sig niður í koddann sem hann hafði undir höfðinu. Læknirinn var búinn að sjá til þess að Lalli færi í ítarlega rannsókn í Reykjavík strax daginn eftir og þar biðu sérfræðingar spenntir eftir að fá furðufuglinn í bæinn.


  Moni, Davíð, Fanney og Hulda voru þau einu sem fengu að hitta Lalla því þau fóru ekki úr dyragættinni fyrr en mamma hans sagði að þau mættu kíkja í heimsókn um kvö1dið. Lalli kveið því að hitta vini sína því hann skammaðist sín fyrir það að vera svona stór þótt hann ætti enga sök á því. Hann var svo lítill í sér og viðkvæmur þessa stundina að hann var ekki viss um að hann vildi fá þau í heimsókn.


  „Vá, geggjað," var það fyrsta sem Moni sagði þegar hann sá Lalla húka uppi í rúminu sínu sem var auðvitað allt of lítið fyrir hann. ,Alltaf ert þú jafn heppinn." Moni skoðaði Lalla hátt og lágt og Fanney, Hulda og Davíð gerðu slíkt hið sama. Undrunarsvipur var á andlitum þeirra og þau vissu hreinlega ekki hvað þau áttu að segja. Orðin sátu föst á tungunni.


  „ Þú getur fengið glósurnar mínar lánaðar." Hulda rauf þögnina og kastaði þessari setningu fram til þess að segja eitthvað því hún vildi hughreysta Lalla. ,Ég glósaði fullt í skólanum í dag."


  ,,Hvernig líður þér eiginlega?" spurði Fanney og skoðaði stóru tána á Lalla sem gægðist undan sænginni. „Hvernig líður manni þegar maður er svona stór?"


  ,,Bara venjulega," svaraði Lalli en hann hafði ekki fengist til þess að tjá sig mikið til þessa. Hann var satt að segja dauðhræddur og þurfti því á stuðningi að halda.


  ,,Geggjað," sagði Moni aftur en hann var sá eini sem brosti út að eyrum. ,Nú spilar þú sko með okkur í síðustu túrneringunni um Íslandsmeistaratitilinn í körfu. Þú þarft bara að standa undir körfunni, eða gnæfa yfir hana meina ég, og láta boltann detta ofan í."


  Lalli var ekki í skapi til þess að taka undir tillögur Mona. Honum gafst heldur ekki tími til þess því Davíð spurði hvað hann héldi að hefði gerst.


  ,,Ég held að þetta sé Göldru að kenna," sagði Lalli en hann hafði velt því aðeins fyrir sér hvað gæti hafa gerst. ,Ég held að hún sé að hefna sín á okkur. Hún hlýtur að vita hver við erum þótt hún hafi ekki klagað okkur. Hún hefur örugglega ákveðið að hefna sín frekar með þessum hætti. Kannski á hún eftir að gera eitthvað við ykkur."


  ,,Ég sagði þetta," greip Moni fram í fyrir honum. ,Það er sko engin lygi að hún sé göldrótt."


  ,,Hvað getum við gert?" spurði Hulda áhyggjufull. ,Verðum við ekki að tala við hana?" Öll kinkuðu þau kolli því til samþykkis en Lalli sagði að þau yrðu að bíða með það þar til hann kæmi til baka frá Reykjavík.


  ,,Má ég fara með þér?" spurði Moni og leit biðjandi á Lalla. ,Ég meina til Reykjavíkur?" „Ekki ræð ég því," svaraði Lalli. ,,Hver þá?"


  ,,Mamma þín og skólastjórinn. Þú þarft að fá frí í skólanum. Annars væri ég alveg til í að fá ykkur öll með svo mér leiðist ekki." Moni var ekkert að tvínóna við hlutina heldur skaust fram og spurði mömmu Lalla hvort hann mætti fara með suður ef mamma hans leyfði það. Mamma Mona samþykkti það eftir að hafa hringt í skólastjórann og þegar leyfið var fengið hentist Moni aftur upp til Lalla.


  ,,Ég kem með," sagði hann sigrihrósandi. ,,Loksins kemst maður þá í blöðin."


  ,,Af hverju blöðin?" spurði Fanney.


  ,,Heldurðu að blöðin og sjónvarpið verði ekki á spítalanum? Þetta er stórfrétt, manneskja. Þetta er eitt af undrum heimsins. Og það hér í Sigluvík. Ég vildi að ég hefði stækkað svona. Ég ætti kannski að heimsækja Göldru og biðja hana um að galdra mig stóran."


  Lalli sagði vinum sínum frá því hvernig honum leið þegar hann vaknaði og hvernig dagurinn hafði gengið fyrir sig. ,Hvað dreymdi þig eiginlega?" spurði Davíð sem hafði varla mælt orð frá munni frá því hann kom. Hann var svo hissa að hann sat bara á stól og starði á langa vininn sinn.


  ,,Ég man það ekki."


  ,,Guð hlýtur bara að vera að stríða þér," sagði Fanney. „Hann hlýtur að minnka þig aftur í nótt. Þetta hlýtur að vera einhver tilraun hjá honum."


  ,,Af hverju ég?" spurði Lalli og baðaði út handleggjunum. Hann var búinn að gleyma hvað þeir voru langir og rak sig í Huldu og Davíð sem voru næst honum.


  ,,Má ég skoða þig aðeins?" spurði Moni og tók aðra sængina af Lalla. Hann skoðaði þvengmjóa fótleggi Lalla og fór síðan úr sokkunum til þess að bera tærnar á sér saman við risatær Lalla. ,,Hvaða númer ætli þú þurfir af skóm?"


  ,,Örugglega þúsund," sagði Lalli og brosti í fyrsta skipti þennan undarlega dag.


  ,,Þú þarft örugglega númer 47 eða 48," sagði Moni og hristi höfuðið. ,Ef þú minnkar ekki aftur verður þú einn ríkasti maður heims því bandarísku körfuboltaliðin munu slást um að fá að kaupa þig þegar þau frétta af þér. Í alvöru talað. Michael Jordan myndi sko falla í skuggann af þér."


  ,,Mér finnst leiðinlegt í körfubolta," sagði Lalli mæðulega en hann var orðinn þreyttur á körfuboltamasinu í Mona.


  „Það á eftir að breytast," sagði körfuboltasjúklingurinn og settist loks á gólfið. ,Þú átt eftir að verða stjarna."


  Lalli fann að honum leið vel þegar vinir hans voru hjá honum og á tímabili gleymdi hann því hvað hann var stór. Þau hlógu og skríktu af og til og Hulda var þar fremst í flokki. Augu hennar urðu alltaf eins og mjóar þverrifur þegar hún hló og svo hristist hún öll eins og verið væri að búa til mjólkurhristing úr henni.


  ,,Hvað ætlarðu svo að verða þegar þú ert orðinn stór?" spurði Moni þegar fíflaskapurinn var í hámarki hjá krökkunum og síðan veltust þau um af hlátri. Lalli gleymdi öllum áhyggjum og hló engu minna en vinir hans.


  ,,Ætli ég verði ekki bara vitavörður. Eða himnalengja."


  ,,Nei, hann verður körfuboltastjarna. Og ég verð umboðsmaður hans," sagði Moni sem var alltaf með körfubolta á heilanum.


  „Þetta er eiginlega ekkert sniðugt," sagði Fanney skyndilega og varð alvarleg í bragði. ,Það er ekkert gaman að vera svona stór alla ævi. Maður þarf þá að eiga risastórt hús, maður fær aldrei föt á sig, kemst hvergi fyrir og alls konar svoleiðis. Þetta er ekkert sniðugt."


  ,,Við látum bara Göldru laga hann," sagði Hulda umhyggjusöm eins og hún ætlaði að sjá til þess. ,Annars látum við reka hana frá Sigluvík."


  Moni og Lalli sátu aftur í lögreglubílnum sem var fenginn til þess að flytja risann til Reykjavíkur. Lalli reyndi að koma sér þægilega fyrir í bílnum en það var fremur erfitt og Moni stytti honum stundirnar með því að segja brandara. Foreldrar Lalla voru líka í bílnum, svo og læknirinn og lögreglumaðurinn sem ók bílnum. Telma fékk að gista hjá vinkonu sinni á meðan hinir fjölskyldumeðlimirnir voru á faraldsfæti og henni þótt það rosalega spennandi.


  Lalli var í nýsaumuðum fötum sem saumakona í Sigluvík hannaði í snarheitum og eftir mikla leit í þorpinu fundust nógu stórir skór á bífurnar á honum. Eftir tveggja tíma akstur var maginn í Mona farinn að kalla á mat eða öllu heldur kók og popp og jafnvel súkkulaði og hann spurði því hvort það væri ekki í lagi að stoppa í næstu sjoppu. Lalli var feginn að fá að teygja úr sér og andaði að sér sveitaloftinu þegar hann steig út úr bílnum í Fjarðarnesi. Sem betur fer voru fáir á ferli þegar Lalli geispaði upp í goluna og teygði hendurnar hálfa leiðina upp í skýin því annars hefði líklega orðið mikið uppistand á staðnum. Hann gat þó ekki stillt sig um að stríða stúlkunni, sem var að setja bensín á bíl skammt frá þeim, og gekk til hennar ásamt Mona. Hún snéri baki í þá og tók ekki eftir að þeir nálguðust. Lalli pikkaði í hana og gerði sig eins stóran og hann gat.


  ,,Fyrirgefðu, hefurðu nokkuð séð stóra bróður minn sem.. ?" Lalli náði ekki að klára setninguna því stúlkan æpti upp, missti bensíndæluna úr höndunum og hljóp hinum megin við bílinn. Áður en bensínið sprautaðist út um allt greip Moni dæluna og setti hana á réttan stað.


  ,,Ég ætlaði ekki að láta þér bregða," sagði Lalli brosandi, ,ég er bara búinn að týna stóra bróður mínum.


  ,,Stóra .. .," stamaði stúlkan ógreinilega í gegnum fingurna sem hún hélt fyrir munninum. ,,Hvað kom eiginlega fyrir?"


  ,,Hann var í teygjustökki," hvíslaði Moni að stelpunni. „Hann var svo rosalega afslappaður að hann lengdist um helming."


  ,,Hann var líka í teygjustökki," sagði Lalli eftir að hafa beygt sig niður. ,Teygjan slitnaði og hann lenti á gangstéttinni. Þess vegna er hann svona ..." Stúlkan kinkaði ómeðvitað kolli en af svipnum að dæma hafði hún aldrei hitt aðra eins furðufugla.


  ,,Er einhver sirkus á ferðinni, eða hvað?"


  „Já, ertu til í að vera með okkur?" spurði Moni snaggaralega. ,Okkur vantar einmitt einhverja stelpu til þess að stinga höfðinu upp í ginið á ljóninu. Mér sýnist þú hafa rétt höfuðlag í það." Stelpan starði undrandi á vinina sem voru eins og litli og stóri þar sem þeir stóðu hlið við hlið við bensíndæluna. Hún hristi höfuðið án þess að svara þeim þannig að þeir skokkuðu inn í sjoppuna.


  Þar varð sama uppistandið og úti, starfsfólkið rak upp stór augu og sumir gátu ekki stillt sig um að hlæja. Fólk starði á Lalla eins hann væri geimvera eða lifandi ljósastaur og pískraði sín á milli.


  ,,Get ég aðstoðað?" spurði starfsstúlkan í sjoppunni þegar strákarnir voru búnir að grandskoða gottiríishillurnar. Moni var á undan Lalla að ákveða sig en hann var svo hugulsamur að hann pantaði fyrst fyrir Lalla.


  „Hann ætlar að fá átján stórar kók," sagði Moni alvarlegur á svipinn og benti á Lalla, ,sex pylsur, tíu hraun og áttatíu og þrjú lakkrísrör. Opna kókflöskurnar, takk."


  Þegar lögreglubíllinn renndi upp að spítalanum var eins og heimsþekktur þjóðhöfðingi væri að koma í opinbera heimsókn. Fjöldi manns var fyrir utan spítalann og færðist mikil spenna í hópinn þegar lögreglubíllinn birtist. Blaðamenn, ljósmyndarar og fréttamenn frá sjónvarpsstöðvunum gerðu sig klára þegar foreldrar Lalla stigu út en þeir höfðu greinilega aflað sér upplýsinga um hvenær von væri á skrýtna stráknum frá Sigluvík.


  "Vá, maður," hrópaði Moni og leit út um gluggann. ,Ég sagði þér þetta, Lalli. Þú verður frægur. Sérðu allt fjölmiðlafólkið? Þú verður aðalstjarnan í sjónvarpinu í kvöld. Og kannski ég líka."


  Læknirinn sá til þess að fjölmiðlafólkið léti Lalla í friði og hann sagði því að það gæti spurt frétta eftir rannsóknina. ,Hann er ekki búinn að jafna sig eftir áfallið og er því ekki upplagður til að tjá sig þessa stundina." Undrunarkliður fór um fjölmiðlafólkið og það starði stórum augum á Lalla. Lalli var feginn að læknirinn skyldi forða honum frá fólkinu en Moni var ekki aldeilis á því að láta fréttamennina fara með tómar spólur og óskrifuð blöð til baka. Hann sætti færis að verða viðskila við Lalla og foreldra hans þegar þau smokruðu sér inn á spítalann. Þar sem fréttamennirnir sáu Mona stíga út úr bílnum með Lalla beindu þeir allri athygli að honum úr því hann virtist ekkert hafa á móti því. Moni vissi ekki hvað það var að vera feiminn og steig upp á steyptan blómapott, til þess að sýnast stærri, þegar sjónvarpsfréttamaður spurði hvort hann væri vinur Lalla.


  ,,Ég er ekki bara vinur hans heldur besti vinur hans," sagði Moni hróðugur. ,Meira að segja langbesti vinur hans. Við erum eiginlega frændur líka því langafar okkar bjuggu í sama húsi."


  Moni brosti út að eyrum þegar hann sá að allir störðu á hann. Tveimur sjónvarpsvélum var beint að honum, sitthvor hljóðmaðurinn otaði hljóðnema að honum og þrír ljósmyndarar mynduðu hann í gríð og erg.


  „Veistu hvernig þetta gerðist með strákinn?" spurði einn blaðamaðurinn.


  ,,Veit ég?" svaraði Moni hissa. ,Ég sá þetta gerast. Ég var hjá honum. Þetta var alveg rosalegt. Ég varð alveg skíthræddur en hljóp samt ekki í burtu. Ég reyndi að ýta á móti þegar hann lengdist en lappirnar á honum spýttust bara í allar áttir og hendurnar líka."


  „Hvað gerðist?" spurði blaðamaðurinn aftur.


  „Hvað gerðist?" át upp Moni án þess að blikna en hikaði örlítið á meðan hann var að móta lygina í höfðinu á sér. „Við vorum saman heima hjá honum í fyrrakvöld og svo þegar við fórum að sofa lengdist hann allt í einu. Hann var ekki að borða neitt sérstakt og var ekkert veikur. Hann bara lengdist og lengdist. En ég varð ekkert hræddur. Ég hjálpaði honum bara að vera rólegur og reyndi að segja honum að þetta væri allt í lagi."


  „Hvað er hann langur?"


  ,,Síðast þegar ég mældi hann var að hann þrír og fjórtán. Hann verður brjálæðislega góður í körfubolta og ég verð umboðsmaðurinn hans." Það kurraði í fréttamönnunum þegar Moni sagði hvað Lalli væri langur því öllum var ljóst að Lalli var ekki bara stærsti strákur í heimi heldur stærsta mannvera heims. „Við höldum að við vit um af hverju þetta gerðist," bætti Moni við. ,Ég vil samt ekki segja það." ,,Hvað meinarðu?" spurði fréttamaður frá sjónvarpinu.

  ,,Við þekkjum nefnilega konu sem er göldrótt og hún var að hefna sín. Annars vil ég ekki segja frá því."


  ,,Hvar býr hún?"


  ,,Ég vil ekki segja það. Halló, mamma," sagði Moni svo skyndilega og brosti sérstaklega breitt framan í aðra sjónvarpsupptökuvélina og veifaði. ,,Ég kem aftur á morgun." Moni gat ekki logið meiru því lögreglumaðurinn frá Sigluvík sagði honum að koma eins og skot inn á spítalann. Moni þakkaði fyrir sig og sagði að lokum að hann og Lalli myndu örugglega vilja tala við þá seinna.


  Lalli var lagður á sérstakan bekk á rannsóknarstofunni og fjöldi sérfræðinga og lækna skoðaði hann gaumgæfilega. Blóðsýni var tekið úr honum, röntgenmyndir teknar, húðin skoðuð sérstaklega og sömuleiðis allt sem hægt var að rannsaka. Læknarnir spurðu Lalla spjörunum úr en þeir voru ráðþrota. Eina skýringin, sem þeir gátu gefið, var sú að vaxtarhormónarnir í Lalla hefðu líklega flippað eina nóttina. Annars gátu þeir enga skýringu gefið á lengingu Lalla.


  ,,Minnkar hann þá aldrei aftur?" spurði mamma Lalla kvíðafull á svip þegar niðurstöður rannsóknanna lágu fyrir.


  „Fyrst hann gat stækkað svona á einni nóttu getur hann alveg eins minnkað á einni nóttu þótt mér þyki það mjög ósennilegt. Þessi drengur er einstakt tilfelli í heiminum og það liggur við að maður haldi að eitthvað yfirnáttúrulegt sé hér á seyði. Aðra skýringu hef ég ekki." Læknirinn ráðlagði Lalla og foreldrum hans að reyna að lifa sem eðlilegustu lífi og láta sem ekkert væri. Hann sagðist vilja fá þau aftur í rannsókn eftir mánuð til þess að sjá hvort líkamsvöxtur Lalla hefði breyst eitthvað.


  Nokkrir fréttamenn náðu tali af foreldrum Lalla og spurðu frétta þegar þau voru komin heim til ættingja sinna í Reykjavík. Þau sögðu nákvæmlega það sama og læknarnir; að þau stæðu hreinlega ráðþrota gagnvart þessum yfirnáttúrulega atburði.


  Moni var stjarna kvöldsins þegar fréttatímar sjónvarpsins hófust en fréttamennirnir höfðu tekið allt trúanlegt sem hann sagði. Íbúar Sigluvíkur vissu betur og skellihlógu þegar Moni birtist á skjánum og útskýrði allt með tilheyrandi handapati. Það eina, sem sást af Lalla, var þegar hann fór úr bílnum inn á spítalann en í fréttatímanum var meðal annars rætt við sérfræðinginn sem skoðaði Lalla.


  ,,Geggjað, Lalli. Þú ert orðinn frægur," sagði Moni um kvöldið þegar þeir voru að fara að sofa heima hjá frænku Lalla. Búið var um hann á gólfinu inni í stofu en Moni fékk að kúra í sófanum.


  ,,Ég held að þú sért nú bara frægari en ég," sagði Lalli og lagðist á gólfið. ,Ég skil ekki hvernig þú nennir að ljúga svona. Færðu aldrei samviskubit?"


  ,,Hvað er nú það?" sagði Moni og glotti. ,Maður verður að nota öll tækifæri, sem bjóðast, til þess að verða frægur. Þess vegna verður þú stærsti og besti körfuboltamaður heims eftir nokkur ár, það er að segja ef þú minnkar ekki aftur."


  ,,Glætan."


  Er Galdra góð norn ?


  


  Krakkarnir í skólanum hópuðust í kringum Lalla og það var eins og þau þyrftu að snerta hann til þess að trúa því að hann væri svona stór. Moni sleit sig helst ekki frá honum því hann vildi njóta þeirrar athygli sem Lalli fékk alls staðar. Þótt Lalli þyrfti næstum því að fara á fjóra fætur til þess að komast inn í skólann gat hann setið á venjulegum stól en þurfti hins vegar að fá hærra borð. Honum leið ekkert sérstaklega vel þar sem hann sat við borðið því hann þurfti alltaf að hafa fæturna beina. Spurningarnar dundu á Lalla eins og byssukúlur og hann hafði ekki undan að svara áleitnum spurningum. Kennarar og nemendur skólans veltu því fyrir sér hvernig svona nokkuð gæti gerst og flestir voru á einu máli um að ógjörningur væri að útskýra stækkunina sem einhverja hormónabreytingu. Kjaftasagan í Sigluvík hljómaði á þá leið að Galdra ætti sök á þessu og flestir krakkarnir urðu því enn hræddari við hana en áður.


  Þegar mamma Lalla heyrði að flestir væru á því að Galdra ætti sök á þessu strunsaði hún heim til hennar og setti sig í stellingar til þess að hella sér yfir hana. Galdra lét sem hún væri ekki heima og fór ekki til dyra, sama hversu fast var barið á hurðina. Galdra slapp þó ekki frá mömmu Lalla þegar hún fór í sína hefðbundnu ísferð næsta laugardag en hún lét sem hún heyrði ekki skammirnar frá mömmu Lalla og snéri bara upp á sig. Innst inni hafði Galdra gaman af þessari vitleysu og þegar mamman hélt áfram að ónáða hana í búðinni snéri Galdra sér að henni og sagði hátt:


  ,,Langar þig til þess að prófa að vera tólf metrar á hæð?" Mamma Lalla þurfti ekki aðra viðvörun og strunsaði lafhrædd í burtu. Það hlakkaði í Göldru og hún hélt glöð í bragði heim á leið með ís í brauðformi í annarri hendinni.


  Þegar flestir í Sigluvík voru búnir að líta Lalla augum og ýmist snerta hann eða skoða gaumgæfilega fór allt aftur í fastar skorður á staðnum. Allir störðu þó á hann þegar hann var á ferli og iðulega brá mönnum í brún þegar hann kom arkandi eins og gíraffi með litla kálfa, Mona, Davíð, Fanneyju og Huldu, í fylgd með sér. Fólk, sem bjó á annarri hæð í húsum, átti það til að hrökkva í kút þegar Lalli gekk framhjá og brosti til þess. Sumir ráku upp öskur, aðrir misstu diska í gólfið eða annað leirtau og enn aðrir héldu að verið væri að njósna um þá. Lalli greyið var alltaf sakleysið uppmálað því hann gat ekkert að þessu gert. Ekki bað hann um að fá að vera svona stór.


  ,,Lalli, komdu aðeins." Telma, systir hans, taldi sig loksins vera búna að finna réttu aðferðina til þess að minnka bróður sinn.


  ,,Hvað?" stundi Lalli sem var búinn að gera alls konar hundakúnstir fyrir Telmu. Einn daginn lét hann hana plata sig til að hanga úti á snúru og síðan sprautaði hún á hann volgu vatni í von um að hann skryppi saman eins og ullarpeysa sem þvegin er í of heitu vatni. Því miður skilaði þessi tilraun engum árangri. Í heilan klukkutíma hoppaði hann líka um íbúðina með hana á bakinu til þess að reyna að ganga saman - en ekkert gekk.


  „Ég er með eitt splunkunýtt ráð," sagði Telma áköf og dró Lalla með sér út á blett.


  ,,Ég nenni þessu ekki, Telma."


  ,,Bara eitt í viðbót," sagði hún biðjandi. ,Sko, þú leggst með höfuðið upp við vegginn og verður alveg beinn eins og spýta." Lalli lagðist eins og hún sagði til um og rétti vel úr sér. ,Hafðu svo tærnar upp í loftið en hælana á jörðinni," bætti hún við og lagði síðan viðarplötu upp við iljarnar á Lalla sem átti að virka sem stuðpúði. ,Ég kem á fullri ferð á hjólinu mínu og hjóla á lappirnar á þér og þá hlýtur eitthvað að gerast."


  Lalli settist upp með látum og leit hneykslaður á Telmu. ,Voðalegt fífl ertu. Auðvitað gerist eitthvað. Ég rotast og fótbrotna kannski líka. Heldurðu að ég sé algjör asni."


  ,,Nei, algjör ljósastaur," sagði Telma fúl og snéri upp á sig. ,Ég skal þá ekkert hjálpa þér meira. Þú getur alveg verið risi mín vegna." Lalli ætlaði ekki að láta hafa sig út í fleiri vitleysur en hins vegar var hann að manna sig upp í að heimsækja Göldru.


  Eftir miklar fortölur tókst Mona og Davíð loksins að fá Lalla til þess að mæta á eina körfuboltaæfingu með liðinu. Það hafði mikið að segja að þjálfarinn hringdi líka í hann og spurði hvort hann væri ekki tilbúinn til þess að sjá hvort hann gerði liðinu gagn. Lið ellefu ára Siglvíkinga hafði unnið sig upp í A-riðil í síðustu túrnerningu og það lið, sem ynni í þeim riðli í næstu keppni, yrði Íslandsmeistari. Lalli fylgdist auðvitað með vinum sínum í íþróttunum en hann var ekki mikið fyrir þessa boltaleiki. En þegar hann var kominn í nýja, sérsaumaða körfuboltabúninginn og skóna, sem voru sendir alla leið frá Reykjavík, fannst honum bara gaman. Hann var reyndar klaufskur í því að rekja boltann því það var svo langt niður á gólfið en þegar hann fékk boltann frá samherja náði enginn upp til hans. Lalli gætti þess að vera alltaf sem næst körfunni og þegar hann fékk sendingu þurfti hann ekki að gera annað en að láta boltann detta ofan í körfuhringinn. Í vörninni gekk honum líka stórvel því þegar andstæðingarnir skutu að körfunni lyfti Lalli bara höndunum og varði mörg skot með þeim hætti.


  „Þetta er glatað fyrir okkur," sagði bekkjarbróðir Lalla sem gat aldrei skotið yfir hann. „Það er eins gott að hann vilji vera með á Íslandsmótinu." Þjálfarinn hældi Lalla á hvert reipi en sagði að hann þyrfti að bæta knattrakið og ýmislegt fleira.

  ,,Ég þarf ekkert að rekja boltann," sagði Lalli sér til málsbóta. ,Það er best að vera bara sem næst körfunni og troða boltanum ofan í."


  „Geggjað," sagði Moni og hoppaði af gleði. ,,Við verðum sko örugglega Íslandsmeistarar ef þú verður með." Davíð var líka himinlifandi og sagði að Lalli gerði gæfumuninn fyrir liðið.


  ,,Ég skal spila ef þið farið með mér til Göldru á eftir," sagði Lalli sem sá sér nú leik á borði.


  ,,Og hvað?" spurði Moni og sigurvissan, sem skein úr andliti hans hvarf snögglega.


  ,,Fáum hana til þess að minnka mig aftur."


  ,,En hvað með Íslandsmeistaratitilinn?" spurði Moni vonsvikinn. ,Viltu ekki verða Íslandsmeistari? Ætlarðu að bregðast okkur?"


  „Vilt þú frekar verða Íslandsmeistari en að ég minnki?" spurði Lalli og horfði ákveðinn á Mona.


  Moni sagði ekkert því hann vissi ekki hverju hann átti að svara. ,Eigum við ekki að bíða með að fara til hennar þar til eftir mótið?"


  ,,Nei, við förum strax," sagði Lalli.


  ,,Af hverju liggur svona mikið á?"


  ,,Auðvitað förum við strax til Göldru," sagði Davíð sem fannst Moni frekar ósanngjarn og eigingjarn. ,Við verðum bara meistarar seinna. Kannski getum við unnið án Lalla."


  ,,Þetta er alvöru vinur," sagði Lalli hróðugur. ,,Ég skal samt spila þótt ég minnki."


  ,,Greyið mitt," sagði Moni fýldur. ,Maður gæti þá alveg eins haft kústskaft í liðinu." Lalli brosti þegar hann sá fýluna leka af Mona. Hann skildi ekki þennan geggjaða íþróttaáhuga hans því Lalli var yfirleitt sjálfur svo áhugalaus.


  


  ---


  Sigluvík fékk meiri athygli í fjölmiðlum en nokkru sinni fyrr vegna Lalla. Skömmu eftir rannsóknina í Reykjavík lögðu blaðamenn leið sína til Sigluvíkur og sögðu frá daglegu lífi Lalla og fjölskyldu hans. Pabbi hans var ekki ánægður með umstangið, sem þessu fylgdi, en mamma hans ljómaði af ánægju. Hún átti reyndar erfitt með að sætta sig við þá staðreynd að Lalli minnkaði hugsanlega aldrei aftur en engu að síður var hún sólgin í sviðsljósið. Lalli vildi ekki tjá sig mikið við blaðamennina en mamma hans var dugleg við það og sömuleiðis nokkrir háttsettir bæjarbúar. En það voru ekki bara íslenskir blaðamenn sem sýndu Lalla áhuga því útsendari frá heimsmetabók Guinnes kom til Sigluvíkur til þess að vera viss um að sögurnar um Lalla, hæsta mann heims, væru á rökum reistar. Í fylgd með honum var ritstjóri og ljósmyndari þekkts erlends tímarits sem skrifaði grein um Sigluvík og risann sem leyndist þar. Ritstjórinn fékk ábendingu um að í þorpinu væri galdranorn sem bæri líkast til sök á lengingu Lalla. Honum þótti það svo merkilegt að hann gerði ítrekaðar tilraunir til þess að ná tali af Göldru. Það eina, sem hann fékk út úr þeim heimsóknum, var mynd af krumpuðu andliti hennar þegar hún rak trýnið út til þess að athuga hver lemdi á hurðina. Hann náði sömuleiðis að festa köttinn hennar á filmu því hann var einmitt í sínum reglubundna rannsóknarleiðangri í kringum húsið þegar ritstjórann og ljósmyndarann bar að garði. Kötturinn setti upp kryppuna og sýndi þeim með gapandi kjafti og oddhvössum tönnum hver væri húsbóndinn í garðinum.


  Þegar mesta fjölmiðlafárið var yfirstaðið tóku fimmmenningarnir sig til og lögðu leið sína til Göldru. Þau voru búin að velta því fyrir sér hvernig best væri að komast að henni og uppástunga Davíðs var samþykkt.


  Lalli fór fremstur í flokki en þrátt fyrir stærðina var hann hikandi og hræddur. Moni faldi sig fyrir aftan Lalla og bókstaflega hékk í honum. Á eftir honum kom Fanney, síðan Davíð og Hulda rak lestina. Þau gengu hægt í halarófu og gægðust annað slagið hvert fram fyrir annað. Lalli hélt á spjaldi fyrir framan sig til þess að auðveldara yrði að ná sambandi við Göldru en á því stóð: FRIÐUR! - ELSKU GALDRA, ÞÚ ERT FALLEGASTA NORN Í HEIMI.


  ,,En ef hún telur sig ekki vera norn?" spurði Fanney kvíðafull því hún var á móti því að skrifa orðið norn á spjaldið.


  „Hún verður bara montin," svaraði Moni. ,,Hún vill vera talin norn. Við erum þá bara að smjaðra fyrir henni."


  ,,En ef hún tryllist?"


  ,,Hún tryllist ekkert."


  ,,Ætlar þú að mæta í jarðarförina?" spurði Davíð spaugsamur og hnippti í úlpuna hennar Fanneyjar.


  ,,Hvaða jarðarför?" spurði Fanney í fljótfærni en áttaði sig síðan á því hvað Davíð meinti.


  Lalli studdi á dyrabjölluhnappinn og beið svo átekta. Halarófan var eins og lifandi ormur því allir iðuðu af spenningi og voru tilbúnir til þess að hlaupa í burtu ef eitthvað óvænt gerðist. Lalli hringdi aftur og þá heyrðist þrusk innandyra. ,,Uss, hún er að koma," sagði Lalli og steig ósjálfrátt aftur á bak.


  Það ískraði í hurðinni og rifa myndaðist milli stafs og hurðar. Megn ólykt smaug út í loftið þegar hurðin opnaðist og Lalla langaði mest til þess að grípa um nefið. ,Þjóðhildur!" sagði Lalli formlega en hann vissi ekki hvað leyndist bak við hurðina.


  „Galdra!" sagði hann aðeins hærra en fékk ekkert svar. Áður en Galdra rak bólótt og hólótt nefið út úr myrkrinu stökk kötturinn hennar út með látum og skaust á milli fóta Lalla. Hann lokaði augunum og æpti upp og um leið æptu allir krakkarnir. Lalli sýndi hugrekki með því að standa kyrr en hann opnaði ekki augun fyrr en eftir nokkrar sekúndur.


  ,,Galdra, við komum til þess að biðjast afsökunar. Okkur þykir mjög leitt að hafa strítt þér og við gerum hvað sem er til þess að þú fyrirgefir okkur.


  ,,Ekki hvað sem er," hvíslaði Moni að Lalla og kippti í hann.


  ,,Ég meina ... næstum hvað sem er. Eiginlega allt."


  Galdra rak loksins nefið út í loftið og skömmu síðar sást allt andlitið og síðan boginn líkami hennar. Fyrirvaralaust rak hún upp rokna hlátur og leit hæðnislega á Lalla. Hún hló og hló og skellihló svo hátt að það söng í trjánum í garðinum. ,Djöfull var þetta gott á þig, dvergurinn þinn," hvæsti Galdra og potaði í fótinn á Lalla með stafnum sínum.


  Moni tróð sér fram fyrir Lalla á meðan Galdra grenjaði af hlátri og honum var ekki hlátur í huga. ,Viltu gjöra svo vel að minnka hann aftur eða við stríðum þér á hverju kvöldi og ..." Lalli stjakaði Mona frá og baðst afsökunar.


  ,,Hann er dálítið skapstór, greyið," sagði Lalli og reyndi að smjaðra fyrir Göldru. ,En værir þú kannski til í að minnka mig aftur við fyrsta tækifæri? Bara ef þú nennir. Þú þarft ekkert að flýta þér neitt rosalega mikið."


  Galdra hætti að hlæja og leit rannsakandi á Lalla. ,Þetta fer þér svo helvíti vel. Er ekki gaman að gnæfa svona yfir allt og alla? Þú ert eins og ljósastaur."


  ,,Ertu þá ekki vond lengur?" spurði Davíð sem vildi líka blanda sér í umræðuna.


  ,,Vond?" át hún upp eftir honum. ,Er ég einhvern tímann góð?"


  ,,Tja ... Þú ert afskaplega góðleg núna," stamaði Davíð til þess að eyðileggja ekki neitt fyrir Lalla.


  ,,Megum við koma inn til þín?" spurði Hulda sem sleit sig líka út úr halarófunni og var orðin jafn forvitin og hinir krakkarnir.


  „Hvernig ætlið þið að kaupa ykkur frið?" spurði Galdra sem fann að hún hafði krakkana gjörsamlega í vasanum.


  „Við getum farið út í búð fyrir þig," sagði Lalli ákafur.


  „Við getum kannski málað húsið þitt," sagði Fanney og brosti.


  „Við getum slegið garðinn þinn næsta sumar," sagði Davíð glaðklakkalega.


  „Við getum farið í göngutúr með fallega köttinn þinn," sagði Hulda en gretti sig við tilhugsunina.


  „Við getum kreist bóluna á nefinu á þér þegar þú vilt og skrúbbað á þér bakið," sagði Moni elskulega ,ef þú ferð þá einhvern tímann í bað," bætti hann við svo lágt að Galdra heyrði það ekki - sem betur fer. Davíð gaf Mona rokna olnbogaskot í magann.


  ,,Hu ... hvað haldið þið að þið getið?" Galdra sá hversu heitt krakkarnir óskuðu eftir því að Lalli minnkaði aftur og hún ákvað því að notfæra sér það. „Allir krakkaasnar í dag eru einskis nýtir. Gjörspilltir og heimtufrekir og bera enga virðingu fyrir eldra fólki. En úr því þið viljið kaupa ykkur frið getið þið málað húsið fyrir mig um helgina. Þið mætið hingað klukkan níu á laugardagsmorguninn og takið húsið í gegn. Það hlýtur að vera allt í lagi þótt það sé enn vetur. Vonandi festist málningin bara betur á þakinu."


  ,,Hvernig náðir þú svörtu málningunni af rúðunum um daginn?" spurði Moni sem mundi allt í einu eftir því að dag einn var eins og rúðurnar hefðu aldrei verið málaðar.


  ,,Ég hef mín ráð," tuldraði Galdra. ,Ég á góða vini."


  Krakkarnir voru ákveðnir í að gera það, sem Galdra óskaði eftir, og voru því mættir á tilsettum tíma til hennar. Þá var hún tilbúin með sköfur, málningu og pensla og skipaði þeim fyrir með harðri hendi. ,Fyrst skafið þið gömlu málninguna af þar sem hún er að flagna og síðan málið þið þetta í einu grænum hvelli."


  ,,En ef við rennum niður af þakinu?" spurði Fanney sem var í splunkunýjum málningargalla sem pabbi hennar útvegaði.


  ,,Dvergurinn ætti að geta málað þakið," sagði Galdra og benti á Lalla. ,Húsið er nú ekki það stórt að hann ráði ekki við það." Galdra hafði á réttu að standa því Lalli náði næstum því upp á mitt þak þegar hann teygði vel úr sér. Davíð sá um að klára efri hluta þaksins þar sem hann var mesti klifurkötturinn en stelpurnar máluðu gluggakarmana.


  ,,Maður lætur plata sig út í allt," sagði Fanney þegar hún var hálfnuð með verkið og búin að mála nokkur strik á andlitið á sér.


  ,,Ef þetta verður til þess að Galdra minnkar Lalla aftur þá sé ég ekki eftir þessu. Vinir eiga að standa saman," sagði Hulda en hún var enn með stjörnur í augunum út af Lalla þótt hann væri orðinn svona stór.


  ,,Ertu enn skotin í honum?" hvíslaði Fanney og gætti þess að enginn nema Hulda heyrði til sín. Hulda kinkaði kolli og leit lymskulega á Lalla. ,,En ef hann minnkar ekki aftur?"


  ,,Þá eignumst við bara stór börn," sagði Hulda og tísti.


  Það var langt liðið á laugardaginn þegar krakkarnir voru búnir að taka húsið hennar Göldru í gegn. Þakið var orðið svart, húsið appelsínugult og gluggakarmarnir hvítir. ,Ljótt, maður," sagði Moni þegar hann lagði frá sér pensilinn. ,Smekkurinn sem kerlingin hefur!"


  ,,Þetta er hennar mál," sagði Lalli spenntur því núna beið hann eftir viðbrögðum Göldru. Hún fór í sinn hefðbundna laugardagsgöngutúr þegar hún var búin að segja krökkunum til verka og kom með ís í brauðformi til baka á sama tíma og venjulega.


  ,,Þykir karlinum þínum ís svona góður?" spurði Moni Göldru þegar þau bönkuðu upp á hjá henni eftir að hafa lokið verkinu. Hann hafði lengi langað til þess að spyrja hana hvers vegna hún kæmi alltaf með ís heim til sína á laugardögum.


  ,,Ekki get ég nú sagt það," svaraði Galdra þegar hún virti húsið fyrir sér. „Ekki sem verst, ekki sem verst."


  „Jæja," sagði Lalli og leit biðjandi á Göldru. ,,Ætlarðu að bjarga mér úr þessum álögum."


  ,,Við sjáum til," tuldraði hún hljóðlega og gerði sig líklega til þess að hverfa hljóðlaust inn í húsið.


  „Sjáum til hvað?" Lalli ætlaði að spyrna öðrum fætinum í hurðina en Galdra tók af honum ómakið.


  „Þið megið kíkja til mín eftir nokkra daga og athuga hvernig liggur á mér. Ég þarf að grennslast fyrir um dálítið áður en ég get hjálpað þér."


  ,,En þú lofaðir ...," sagði Lalli vonsvikinn.


  ,,Hver segir að maður eigi að efna öll loforð. Ef þið gerið ekki eins og ég segi getið þið haft verra af. Og sérstaklega þú - ljósastaurinn þinn."


  Krakkarnir gengu niðurlútir í burtu en Davíð reyndi þó að slá á jákvæða strengi. ,Við erum að minnsta kosti búin að kynnast henni aðeins þannig að hún verður örugglega viðráðanlegri næst þegar við komum. Ef við styggjum hana aftur gerir hún örugglega ekkert fyrir þig, Lalli." Lalli kinkaði kolli en af svip hans að dæma sá hann fram á erfiða framtíð því heimurinn var ekki sniðinn fyrir risa, hvað þá lítið sjávarþorp á Íslandi.


  Tekst Mona að lengjast ?


  Það kom ekki á óvart að Lalli skyldi fljótlega fá viðurnefnið ljósastaur því hann skagaði lengst upp í loftið. Reyndar var göngulag hans jafn stirt og kjánalegt og hjá gíraffa og þess vegna hefði hann allt eins getað fengið viðurnefnið gíraffi. Lalli tók viðurnefninu ekki illa því honum fannst betra að vera kallaður Lalli ljósastaur en Lalli himnalengja, lakkrísrör, turn eða risi. Hann átti ekki auðvelt með að hlaupa því hann var svo grannur og hann hefði þurft miklu öflugri vöðva til þess að ráða betur við allar hreyfingar. Þess vegna var hann stirðbusalegur þegar hann gekk og enn kjánalegri þegar hann hljóp. Þar sem alls staðar var of lágt til lofts fyrir hann þurfti hann ýmist að beygja sig vel í hnjánum og halla höfðinu til þess að reka sig ekki upp undir eða hreinlega vera á fjórum fótum. Hann var fyrir löngu kominn með hálsríg sem hann losnaði varla við en Telma, systir hans, bauðst þó til þess að nudda hann á kvöldin.


  Þegar Moni og Lalli voru samferða heim úr skólanum ákvað Moni að láta verða af því sem hann hafði langað til að gera síðan Lalli stækkaði. ,,Lalli," sagði hann hikandi en það var frekar ólíkt Mona. ,Manstu nákvæmlega hvað þú gerðir daginn áður en lengdist?"


  „Já, ég held það," sagði Lalli og leit niður á Mona sem sparkaði steinum á undan sér. ,Af hverju ertu að spyrja?"


  ,,Ertu til í eitt?"


  ,,Hvað?"


  ,,Mig langar nefnilega til að verða alveg eins og þú. Í alvöru, ekki hlæja. Ertu til í að segja mér hvað þú gerðir svo ég geti gert alveg það sárna? Svo langar mig líka til þess að sofa í rúminu þínu og í náttfötunum þínum þótt þau hafi rifnað."


  Lalli gat ekki annað en hlegið að Mona en hann hætti því snarlega þegar hann áttaði sig á því að Moni meinti það sem hann sagði. „Já, en Galdra gerði þetta. Það skiptir varla máli hvað ég gerði áður en ég stækkaði."


  ,,Kannski gerði Galdra þetta ekki," sagði Moni dálítið ákveðinn í fasi.


  ,,Af hverju heldurðu það?"


  ,,Ég held að hún sé ekki göldrótt. Ég held að hún sé bara að plata og vilji láta alla halda að hún sé norn svo að hún fái frið. Mamma var að tala um þetta."


  ,,Heldurðu það?"


  „Já, ég held það. Og þess vegna langar mig til þess að gera allt sem þú gerðir."


  „Já, en það er ekkert skemmtilegt að vera svona stór, Moni."


  ,,Þér finnst það kannski ekki en mér fyndist það. Ég veit það alveg."


  ,,Er það bara út af körfuboltanum?"


  ,,Ekki bara kannski en mest. Eiginlega samt alveg." Moni vissi ekkert hvað hann var að segja.


  ,,Moni. Þetta er ekkert ..."


  „Gerðu það, Lalli, bara einu sinni." Lalli sá hvað Mona var mikið niðri fyrir þannig að hann gaf eftir. Hann vildi ekki stuðla að því að vinur hans lenti í sömu vandræðum og hann en þar sem hann var svo vantrúaður á að það gæti gerst gaf hann eftir.


  ,,Sko," sagði Lalli þegar þeir voru komnir heim að blokkinni. ,Ég byrjaði á því að fara út í búð fyrir mömmu, tók svo til í herberginu mínu og reiknaði nokkur stærðfræðidæmi." Mona var hætt að lítast á blikuna þegar Lalli þuldi það upp sem hann hafði gert en þar sem svo mikið var í húfi ákvað hann að láta slag standa.


  Mamma hans Lalla leit undrandi á Mona þegar hann spurði hvort hann gæti ekki farið út í búð fyrir hana. ,Ég held að mig vanti ekkert í augnablikinu," sagði hún tortryggin og leit til skiptis á Mona og Lalla.


  „Mamma, Moni ætlar að fá að sofa hjá mér í nótt. Í rúminu mínu. Er það ekki allt í lagi?"


  ,,Ef þið lofið að vera ekki með einhvern fíflaskap er það í góðu lagi. Ég set hreint á rúmið á eftir."


  „Gerðu það leyfðu mér að fara út í búð fyrir þig." Moni grátbað mömmu Lalla sem lét loks undan og sagði að hann mætti skjótast og kaupa molasykur.


  ,,Hjúkk," andvarpaði Moni þegar hann greip budduna og leit á Lalla. ,Þetta klikkaði næstum því." Moni hentist út í búð, tók síðan til í herberginu hans Lalla með miklum harmkvælum, reiknaði stærðfræðidæmi fyrir hann í tæpan klukkutíma en var um það bil að gefast upp þegar úrlausnirnar vöfðust fyrir honum. ,Ertu viss um að þú hafir gert þetta allt áður en þú lengdist?"


  ,,Heldurðu að ég geti nokkurn tímann gleymt því, eða hvað?" sagði Lalli sem fann að hann gat spilað með Mona að vild. Hann var sannfærður um að hegðun hans þennan dag hefði ekkert með stækkunina að gera en úr því Moni hélt að svo væri ákvað hann að spila aðeins með hann.


  ,,Svo hringdi ég í frænku mína í Reykjavík," sagði Lalli þegar Moni var búinn að ljúka við dæmin.


  ,,Má ég ekki sleppa því?" spurði Moni og klóraði sér bak við eyrað.


  ,,Ég myndi ekki taka áhættuna ef þú vilt verða eins og ég," sagði Lalli alvarlegur á svip þótt kátínan kraumaði undir niðri. Moni sló á þráðinn til frænkunnar og yppti öxlum þegar það leit út fyrir að hún væri ekki heima.


  ,,Hún svarar ekki," sagði Moni en hann var varla búinn að sleppa orðinu þegar gömul, slitin rödd hinum megin á línunni sagi: ,Halló, Steingerður!" Moni varð dálítið vandræðalegur þar sem hann sat við símaborðið og kynnti sig fyrir eldgamalli frænku Lalla. ,Þetta er Moni hérna - vinur hans Lalla, þú veist." „Ha?"


  ,,Ég er Moni, vinur hans Lalla langa, þú veist - sem lengdist um daginn." ,,Hengdist hver?"


  „Það hengdist enginn en Lalli bað mig um að hringja í þig. Langi frændi þinn. Lalli ljósastaur." Moni hélt fyrir símtólið og snéri sér að Lalla sem brosti út að eyrum. ,Af hverju sagðir þú mér ekki að hún væri heyrnarlaus?" Lalli engdist sundur og saman af hlátri og það hvarflaði ekki að honum að svara Mona.


  ,,Ljósastaur," stamaði Steingerður gamla með sinni rámu rödd. ,Sjálfur getur þú verið ljósastaur."


  ,,Hvernig er veðrið í Reykjavík?" Moni ákvað að skipta um umræðuefni og hækkaði róminn svo mikið að hann öskraði næstum því í símann.


  ,,Af hverju hringir þú ekki í Veðurstofuna?


  Heldurðu að ég sé einhver upplýsingamiðstöð." ,,Nei, ég spurði nú bara svona. Það er sól hér í Sigluvík. Hvernig er heilsan?" „Ha?"


  ,,Hvernig er helvítis heilsan hjá þér?" Moni var orðinn verulega pirraður út í Steingerði og ákvað að ljúka samtalinu hið fyrsta. Lalli benti á úrið sitt og gaf til kynna að hann þyrfti að tala við hana í tíu mínútur. Moni hristi höfuðið, lyfti símtólinu upp að andlitinu og gretti sig. ,Ertu alltaf jafn hrukkótt og kö1kuð?"


  ,,Er hver?"


  Moni þoldi ekki lengur við og skellti á kerlinguna. ,Ekkert smá heyrnarlaus, maður. Af hverju sagðir þú mér það ekki?" Lalli var ekki búinn að jafna sig á gríninu og lagðist á gólfið. Hann hristist eins og ormur í jarðskjálfta og Moni náði engu sambandi við hann. Það hvarflaði ekki að Lalla að segja Mona að hann ætti enga frænku sem héti Steingerður.


  Þegar Lalli var búinn að jafna sig eftir þetta skemmtiatriði spurði Moni hvað hann hefði gert fleira. ,Ég skaust niður til þín, manstu?"


  „Já, hvað gerum við þá?" spurði Moni sem vissi ekki hvernig hann átti að herma eftir því.


  „Farðu niður og talaðu við sjálfan þig smá stund," sagði Lalli og ýtti Mona af stað. ,Er ekki stór spegill á ganginum?"


  ,,Greyið mitt."


  „Farðu niður og komdu eftir svona hálftíma. Ég var örugglega hálftíma hjá þér."


  „ Þetta er svo hálfvitalegt," stundi Moni sem fannst nú nóg komið.


  ,,Auðvitað er þetta hálfvitalegt. Það er svo margt hálfvitalegt."


  „Jæja, ég verð að minnsta kosti heima í hálftíma." Moni fór niður á næstu hæð, þar sem hann bjó, en brosið var ennþá límt á Lalla eins og frímerki á umslagi. Hann var búinn að sannfærast um að Moni vildi virklega verða risi og var til í að fórna öllu, sem mögulegt var, til þess að láta drauminn rætast. Þessi þybbni körfuboltasjúklingur var engum líkur.


  „Jæja," sagði Lalli þegar Moni var mættur aftur upp. ,Hvernig gekk?"


  ,,Púff, ég vissi ekki að ég væri svona leiðinlegur," sagði Moni og brosti upp til Lalla. ,Maður skynjar það ekki fyrr en maður fer að tala við sjálfan sig." Lalli var feginn að Moni gat enn gert grín að sjálfum sér þótt hann væri búinn að plata hann til þess að gera allskonar vitleysu.


  „Það eina, sem ég man eftir núna," sagði Lalli íbygginn á svip þegar Moni leit spurnaraugum á hann, „var að ég fór á klósettið og beið svo eftir að maturinn væri til. Mamma ætlar að hafa fisk í matinn eins og um daginn."


  ,,Klósettið?" sagði Moni undrandi. ,Þarf ég þá líka að fara á klósettið?"


  ,,Ekki spyrja mig. Ég stjórna þessu ekki. Ég er bara að segja þér hvað ég gerði."


  ,,Gerðir þú stórt eða lítið?" Moni skekkti munninn og beið spenntur eftir svari. Hann þurfti ekki að bíða lengi því hann sá á svipnum á Lalla hvort hefði verið. ,Stórt? En ég þarf ekkert að kúka. Mér er ekkert mál".


  „Reyndu maður."


  „Ætti ég ekki bara að sleppa því?"


  ,,Þú ræður, Moni. Mér er alveg sama hvað þú gerir. Ekki vil ég að þú stækkir. En ég kúkaði allavega fyrir kvöldmatinn."


  Moni lallaði sér inn á klósettið og lokaði á eftir sér. Lalli beið á ganginum og taldi mínúturnar. ,,Lalli! Lánaðu mér eitthvert blað að lesa. Ég verð örugglega í marga mánuði hérna."


  Lalli skreið á fjórum fótum eftir blaði og rétti inn fyrir dyrnar. ,Þú ert eins og pabbi," sagði hann án þess að láta Mona sjá hversu mikið honum var skemmt. ,Pabbi fer aldrei á klósettið nema taka með sér blað eða bók."


  ,,Mér sýnist ég líka þurfa bók."


  Lalli lagði eyrað upp að hurðinni en það eina sem heyrðist var þegar Moni fletti blaðinu. Stöku sinnum heyrðist saklaus stuna en það var líka allt og sumt. ,Prófaðu að slökkva ljósið, Moni. Þannig gengur mér oft best."


  ,,Er það?" stundi Moni.


  ,,Nei, ég var bara að plata." Þegar Lalla var farin að leiðast biðin eftir klósettkónginum skreið hann inn í herbergið sitt og lagðist á dýnurnar. Moni lét ekki sjá sig fyrr en eftir rúman hálftíma og þá var hann orðinn eldrauður í framan eftir áreynsluna.


  ,,Ég kann þetta blað utanbókar," sagði hann stúrinn eftir árangursríka setu á klósettinu. ,,Hvað næst?"


  ,,Ekkert, held ég. Bara matur á eftir og svo afslöppun."


  „Það er ekkert smá sem maður þarf að leggja á sig til þess að verða kannski risi."


  ,,Þetta gengur aldrei, Moni, en þú mátt reyna mín vegna."


  „Við sjáum til"


  Eftir matinn komu Davíð, Fanney og Hulda í heimsókn en þau höfðu frétt hjá mömmu Mona að hann ætlaði að gista hjá Lalla. „Við fréttum að þú værir kominn með lífvörð, Lalli," sagði Fanney.


  ,,Heldurðu að það sé munur, ha?" svaraði Lalli. Moni vildi ekki að hin þrjú fréttu um fyrirætlun hans því ef honum mistækist fannst honum engum koma það við. Lalli sá á Mona hvað hann var að hugsa og ákvað þess vegna að þegja yfir leyndarmálinu. Krakkarnir spjölluðu fram eftir kvöldi og Hulda tísti eins og smáfugl þegar Moni var í essinu sínu og sagði nýjustu brandarana.


  Lalli þurfti að hafa töluvert fyrir því að finna rifnu náttfötin sem hann var í nóttina sem hann stækkaði en Moni vildi fyrir alla muni troða sér í þau. ,Þetta er ónýtt, Moni," sagði Lalli þegar hann fann náttfötin í neðstu skúffunni í skápnum, undir sokkunum.


  ,,Ekki fyrst það er ekki búið að henda þeim."


  ,,Mamma vildi halda upp á þau."


  ,,Spáðu í það, Lalli, hvað það væri geggjað að spila körfubolta í Bandaríkjunum. Ef ég væri jafn stór og þú myndi ég æfa og æfa allan daginn til þess að reyna að komast þangað. Stærsti leikmaðurinn þar er tveir og þrjátíu, held ég. Þú ert næstum metra stærri."


  „Moni, mér er alveg sama. Ég ætla að verða venjulegur aftur, hvað sem það kostar."


  ,,Oh, hvað ég vildi að ég hefði stækkað."


  ,,Sjáum hvað gerist í nótt."


  Moni lá andvaka í rúminu hans Lalla en hann gat ekki sofnað vegna spennings. ,Lalli, Lalli - ertu sofnaður?"


  ,,Já," heyrðist úti í horni þar sem höfuðið á honum var.


  .,Manstu nokkuð hvort þú lást á bakinu, maganum eða á annarri hvorri hliðinni?" Moni ætlaði ekki að klikka á smáatriðunum og vildi þess vegna hafa allt á hreinu. Lalli var milli svefns og vöku en sagðist samt halda að hann hefði legið á bakinu.


  Nóttin skall á með tilheyrandi myrkri og tunglskini og Moni sofnaði um síðir. Það var svo um miðja nótt sem ósköpin hófust en þá reis Lalli upp því hann gat ekki sofið fyrir látunum í Mona. Hann leit á vekjaraklukkuna og sá að klukkan var langt gengin í fjögur. Moni bylti sér stöðugt í rúminu og umlaði eins og köttur með magapínu. Lýsingin frá ljósastaurnum kastaði daufri birtu inn um gluggann og Lalli starði á Mona veltast um í rúminu og tala við sjálfan sig. Hann var að spá í að hrista hann til þess að athuga hvort ekki væri allt í lagi með hann en hætti við það. Hann trúði því ekki að ósk Mona um að lengjast væri að rætast en þegar Lalli lagði betur við hlustir heyrði hann að Mona var bara að dreyma.


  Lalli hafði ekki hugmynd um að Moni ætti það til að tala upp úr svefni en þarna varð hann vitni að hluta úr körfuboltaleik. Hann hafði reyndar aldrei hlustað á körfuboltalýsingu frá strák sem lá sofandi uppi í rúmi en einhvern tímann varð allt fyrst.


  „Moni gefur á Jordan og Jordan á Pippen og Pippen skýtur en hittir ekki. Þá kemur þessi undrastrákur aðvífandi, tekur frákastið og treður glæsilega. Þessi ungi Íslendingur er búinn að skora 34 stig í sínum fyrsta leik með Chicago Bulls og áhorfendur rísa úr sætum sínum op, hylla hann. Þótt hann sé aðeins 11 ára gamall er hann það stór að enginn leikmaður í NBA-deildinni getur séð við honum. Ekki einu sinni snillingurinn Michael Jordan. Moni er greinilega nýja hetjan í NBA-deildinni."


  


  [image: ]


  Lalli trúði vart sínum eigin eyrum en hann glaðvaknaði þegar hann heyrði þessa skemmtilegu lýsingu frá Mona sem steinsvaf. Það var greinilegt á öllu að Moni var orðinn að risa, í draumi, og var að upplifa það sem hann hafði alltaf langað til. Lalli var glaður yfir þessu og vonaðist til að Moni mundi muna drauminn þegar hann vaknaði svo hann fengi eitthvað út úr þessu. Helst hefði Lalli viljað hafa upptökutæki á sér til þess að hljóðrita það, sem Moni lét út úr sér, en hann átti ekkert slíkt.


  Moni hélt lýsingunni á sjálfum sér áfram en Lalli lagðist niður. Hann komst þó ekki hjá því að heyra hvað fram fór í draumnum. ,Blaðamenn og ljósmyndarar flykkjast að risanum frá Íslandi sem verður örugglega dýrasti körfuboltamaður heims innan tíðar og um leið sá ríkasti. Unglingsstúlkur þyrpast inn á völlinn og Moni skrifar nafnið sitt á sveitta handleggi stelpnanna sem elska hann út af lífinu. Þetta er ótrúlegt. Hvílík byrjun. Hvílíkur körfuboltamaður." Lalli sofnaði um síðir en Moni hélt áfram að lýsa beint frá Bandaríkjunum en því miður var enginn hlustandi vitni að lýsingunni eftir að Lalli sveif inn í sitt eigið draumaland. Orðin frá Mona týndust því í myrkrinu en lýsingin var svo skemmtileg að það var synd að enginn skyldi hlusta á hana.


  Moni vaknaði um morguninn með fýlusvip á andlitinu en samt vottaði fyrir einhverri gleði inn á milli. Hann byrjaði á því að þreifa á sér þegar hann reis upp en það eina sem hann fann var skvapkenndur líkaminn. Lalli var þegar vaknaður og brosti framan í Mona þegar hann reis upp. ,,Við höfum gert eitthvað vitlaust," sagði Moni og geispaði ógurlega. ,Annars er ég ógeðslega þreyttur ennþá."


  ,,Skrýtið," sagði Lalli og lét á engu bera. Skyndilega mundi Moni eftir draumnum og brosti þannig að munnvikin komu næstum saman í hnakkanum.


  ,,Nú man ég," sagði hann stundarhátt og snéri sér að Lalla. ,Ég var að spila með Chicago Bulls í nótt. Alveg rétt."


  ,,Hvort þú varst," svaraði Lalli. ,Ég vaknaði við lætin og hlustaði á lýsinguna á leiknum. Ég fékk eiginlega samviskubit yfir því að hafa ekki borgað mig inn.


  Efnir Galdra loforðið ?


  


  Lalli, Davíð, Moni, Fanney og Hulda héldu á fund Göldru viku eftir að þau máluðu húsið hennar og eftirvæntingin skein úr andliti Lalla. Hann var orðinn leiður á því að húka heima hjá sér eins og risi í dúkkuhúsi og vildi fara að lifa venjulegu lífi. Hann hafði beðið með spenningi eftir að fá að hitta Göldru aftur en það var af sem áður var. Moni strauk á sér skallann á meðan þau biðu eftir því að hún kæmi til dyra. Þeim til mikillar furðu bauð hún þeim inn til sín og krakkarnir hikuðu eitt augnablik þegar hún opnaði dyrnar upp á gátt. Gat það verið hún væri að leiða þau í gildru?


  ,,En ef hún hleypir okkur ekki út aftur?" sagði Fanney þar sem hún stóð smeyk fyrir aftan Davíð í tröppunum.


  „Það vita svo margir hvert við vorum að fara að hún getur ekkert gert okkur," hvíslaði Hulda sem hlakkaði bara til að sjá inn í húsið hennar Göldru. Sami óþefurinn og síðast fyllti vit krakkanna þegar hún opnaði fyrir þeim. Lalli var svo glaður yfir því að Galdra virtist ætla að standa við loforð sitt að hann gekk rakleitt inn til hennar. Hinir krakkarnir fylgdu í kjölfarið og litu kvíðafullir í kringum sig. Forstofan var varla stærri en átján skókassar og þar héngu fatalufsur á snaga, marglitar slæður og allskonar drasl sem krakkarnir kunnu ekki skil á. Gangurinn úr forstofunni var svo þröngur að tveir grannir menn hefðu ekki getað gengið eftir honum hlið við hlið. Galdra skrölti eftir ganginum, bogin í baki, og Lalli var engu skárri. Hann átti í mestu erfiðleikum með að komast áfram því húsið var svo lítið og þröngt. Í humátt á eftir honum komu krakkarnir en þau gripu hvert í annað þegar hurðin lokaðist á eftir þeim og fikruðu sig eftir dimmum ganginum.


  Lalli minntist þess ekki að hafa nokkurn tímann heyrt að einhverjum í Sigluvík hefði verið boðið inn til Göldru þannig að hann grunaði að eitthvað mikið stæði til. Honum fannst undarlegt að gömul kona, sem allir hræddust, skyldi skyndilega verða svo blíð og gestrisin að hún opnaði húsið sitt fyrir ókunnugum krakkaormum. Nema hún hefði eitthvað slæmt á samviskunni. Hann fann ekki til hræðslu því hvað gat gömul kona gert við fimm fríska krakkagríslinga? Galdra tuldraði eitthvað óskiljanlegt þegar hún gekk eftir ganginum og opnaði síðan hurðina inn í stofu. Moni var síðastur í halarófunni og hann stóðst ekki freistinguna og kíkti inn um rifu á hurð sem var á ganginum. Hann hrökk í kút þegar hann sá eldgamlan karl liggja innpakkaðan í sæng og ábreiðu í rúmi við gluggann. Gluggatjöldin vörnuðu dagsbirtunni reyndar innkomu en lítill lampi lýsti upp andlit karlsins. Ofan á honum lá kattarófétið og Moni tók andköf þegar hann sá að kötturinn horfði beint í augun á honum. Hann flýtti sér inn í stofu en hann hafði á tilfinningunni að kötturinn kæmi hvæsandi á eftir sér og læsti klónum í rassinn á sér.


  ,,Tyllið ykkur á stólgarmana," sagði Galdra blíðlega og krakkarnir gerðu eins og hún sagði án þess að mæla orð frá munni. Lalli settist á gamlan, slitinn stólgarm sem hann hafði á tilfinningunni að myndi brotna á hverri stundu. Þegar hann rétti úr fótunum þurftu hinir krakkarnir að draga fæturna að sér því gólfplássið var ekki mikið.


  „Hvar er karlinn þinn?" spurði Moni Göldru þegar hún skrölti inn í eldhús en hann var sá fyrsti sem þorði að opna munninn.


  ,,Hann sefur eins og vanalega, blessaður," svaraði Galdra án þess að snúa sér við. ,Má ekki bjóða ykkur kakótár í kuldanum?" Krakkarnir litu hver á annan án þess að þora að svara því þeim datt í hug að Galdra ætlaði kannski að eitra fyrir þeim. Þeim fannst svo skrýtið að hún skyldi bjóða þeim inn að tortryggnin skein úr andlitum þeirra.


  ,,Nei ... jú, jú ... kannski smá...," þau svöruðu öll í einu án þess að vita hvað hver ætlaði að segja.


  ,,Ég var búin að laga kakó handa ykkur. Ég bjóst við ykkur í dag." Galdra bograði yfir eldavélinni og krakkarnir gátu fylgst með henni úr stofunni.


  ,,Er karlinn alltaf sofandi?" spurði Moni aftur en hann gat ekki hætt að hugsa um karlinn þar sem hann lá í rúminu með köttinn ofan á sér.,,Af hverju fer hann aldrei út?"


  Galdra svaraði ekki strax og Moni hélt að hún hefði ekki heyrt í honum. Þegar hún kom inn með fimm krúsir í höndunum útskýrði hún fyrir Mona af hverju karlinn færi aldrei út fyrir hússins dyr. „Hann er með ofnæmi fyrir dagsbirtunni, blessaður. Hann þolir ekki að vera úti og vill bara vera í rökkrinu innandyra." Sumir héldu að Galdra ætti engan karl því fæstir í þorpinu höfðu séð hann. Krakkarnir og unga fólkið í Sigluvík héldu að sagan um tilvist karlsins væri bara uppspuni og enn aðrir þóttust vissir um að hann væri löngu dauður þótt það væri ekki búið að jarða hann.


  ,,Við fréttum að hann væri dauður," sagði Fanney sem var orðinn jafn forvitin og Moni.


  „Dauður?" át Galdra upp eftir Fanneyju. ,,Hann Láki er sko ekki dauður frekar en ég." Svo hló hún sínum tryllingslega hlátri og tölti aftur inn í eldhús. Krökkunum þótti skrýtið að svo hávær hlátur gæti komið úr litlum og lúnum líkama Göldru. „Hann verður örugglega tvö hundruð ára. Dauður!" muldraði hún með sjálfri sér þegar hún greip utan um könnuna sem var full af rjúkandi kakói.


  Stofan var svo lítil að krakkarnir rétt komust fyrir í henni. Þeim fannst eins og þau hefðu gengið inn í tímavél þegar Galdra bauð þeim inn því allt í húsinu var svo gamalt og slitið að þau höfðu aldrei séð annað eins. Ekkert sjónvarp var í stofunni, gamalt útvarpstæki virtist vera samvaxið gluggakistunni, stólarnir voru þeir elstu, sem krakkarnir höfðu séð, og það úði og grúði af alls konar drasli í öllum hornum.


  „Þykir karlinum góður ís með dýfu?" Moni gat ekki hætt að hugsa um karlinn hennar Göldru og hélt uppi samræðum með stöðugum spurningum.


  „Voðalega ertu spurull um Láka, litli skalli. Nei, hann hefur aldrei á ævinni sett ís inn fyrir sínar varir." Galdra hellti kakói í krúsirnar sem voru ekkert sérlega hreinar. Það var engu líkara en að fæstar þeirra hefðu verið hreyfðar í mörg herrans ár.


  ,,Af hverju kaupirðu þá alltaf ís með dýfu á laugardögum og ferð með hann hingað?" Moni var greinilega ekki sáttur við svör Göldru og hélt áfram að spyrja eins og hann fengi borgað fyrir það.


  „Kattarófétið er vitlaust í ís," sagði Galdra svo hvellt að Hulda og Lalli, sem voru nýbúin að súpa á kakóinu, frussuðu því út úr sér.


  ,,Kötturinn?" sögðu Moni, Fanney og Davíð í einum kór. ,Borðar hann ísinn?"


  ,,Ég er búinn að gjörspilla honum með dekri," sagði Galdra sem fannst ekkert athugavert við það að gefa kettinum ís. ,Hann er svo dekraður að hann borðar ekki ísinn nema hann sé með dýfu. Þetta er bölvuð frekjudolla."


  Galdra var búin að gera andrúmsloftið léttara með því að segja frá kettinum og ísátinu og krakkarnir voru mun afslappaðri en áður. Þau voru smám saman að átta sig á því að Galdra var ekki svo hættuleg og vond eftir allt saman. Hún gat brosað, hlegið og talað venjulega þótt hún væri svo ljót að flestir hræddust það eitt að þurfa að horfa framan í hana.


  ,,Er galdralyfið í kakóinu?" spurði Lalli sem vildi nú komast til botns í því sem skipti mestu máli.


  „Já, mikið rétt," sagði Galdra og það leit út fyrir að hún hefði gleymt að tilkynna þeim það. ,,Þú minnkar aftur og hinir krakkarnir verða dvergar." Hún var varla búin að sleppa orðinu þegar krakkarnir stirðnuðu af hræðslu. Gat það verið að hún hefði sett galdralyf í kakóið til þess að minnka Lalla aftur? Ætlaði hún að gera hina krakkana að dvergum um leið? Ótal hugsanir flugu í gegnum kollana á krökkunum en þegar hún sá skelfingarsvipinn á þeim ákvað hún að segja þeim sannleikann.


  „Það er ekkert í kakóinu svo þið getið verið alveg róleg." Galdra kom sér makindalega fyrir í ruggustólnum sem var örugglega jafn gamall henni því hann var alveg að syngja sitt síðasta. Hún þagði dágóða stund og virti krakkana fyrir sér þar sem þeir sátu eins og fimm lifandi spurningarmerki í stofunni. Lalli hallaði sér fram í stólnum því hann sá á svipnum á Göldru að hún var í þann mund að fara að segja eitthvað spennandi.


  ,,Galdrar, já," sagði hún þegar hún var búin að sitja þögul um stund. ,Svo þið haldið, eins og allir aðrir í þorpinu, að ég sé göldrótt." Krakkarnir þögðu þunnu hljóði og þorðu ekki að bæra mikið á sér. ,Ég er sko ekki göldrótt frekar en þið, tunglið eða ömmur ykkar." Undrunarsvipur kom á krakkana og þeir litu hver á annan ,Vissulega hef ég heyrt það víða að ég sé göldrótt en það eru bara gamlar sögusagnir byggðar á misskilningi. Mér hefur fundist ágætt að vera talin göldrótt og skrýtin því ég hef verið látin afskiptalaus vegna þess. Það líkar mér best. Ég lét ykkur mála húsið mitt til þess að hegna ykkur fyrir ótuktarskapinn um daginn en ég skil ekkert í foreldrum ykkar að láta ykkur komast upp með að stríða gamalli, lasburða konu."


  ,,Þau vissu ekkert um það," sagði Hulda sem tók orðið af Göldru.


  „Það fréttist allt í svona litlu þorpi, eins og þið vitið, en ég ætla að reyna að hjálpa þér, stóri minn," sagði Galdra og benti á Lalla, ,þótt það væri ekki nema bara til þess að sýna ykkur að ég er ekki eins vond og grimm og þið haldið. Mig grunar að þú hafir gert svolítið af þér. Ekki satt?"


  Augabrúnirnar á Lalla lyftust um nokkra sentimetra en andlit hans bar vott um sakleysi. Hann yppti öxlum til merkis um að hann vissi ekki til þess. ,Ég hef ekki gert neitt rangt nema að stríða þér." Lalli fékk samviskubit yfir því að hafa leikið Göldru grátt því hún virtist ekki svo slæm þrátt fyrir allt.


  „Fyrir langalöngu, löngu áður en þið fæddust og meira að segja áður en foreldrar ykkar fæddust, bjó fjölskylda í Sigluvík sem var ósköp venjuleg fjölskylda. Hún féll þó ekki í kramið í þorpinu, sem var þá frekar fámennt, og hugðist byggja sér hús hér nokkuð vestan við Sigluvík. Fólkið var varla byrjað að grafa fyrir húsinu þegar undarlegir atburðir tóku að gerast. Á hverri nóttu var búið að fylla upp í holurnar sem fjölskyldan gróf, setja þökurnar yfir aftur og það var ekki hægt að sjá að nokkur hefði tekið skóflustungu á blettinum. Fólkið þráaðist við og hélt áfram að grafa en allt fór á sama veg. Eina nótt ákvað húsbóndinn að vakta holuna en hann hefði betur hætt við þau áform sín. Um nóttina birtust honum þrír lágvaxnir og undarlega klæddir menn sem voru þungir á brún. Þeir sögðust ekki vilja láta mannfólk raska ró sinni og báðu manninn að hætta við að byggja ellegar mundi hann hafa verra af. Maðurinn trúði ekki á álfa og sagðist ekki láta svona litla pjakka skipa sér fyrir. Að svo mæltu rak hann þá burt með harðri hendi. Síðan dottaði hann á túnfletinum við holuna en þegar hann vaknaði aftur var hann orðinn agnarsmár. Minni en einn metri. Maðurinn hljóp skelfingu lostin heim til sín og varð að enn meira athlægi í þorpinu. Álfarnir höfðu sem sagt minnkað hann til þess að hræða hann í burtu. Eftir nokkra mánuði flutti fólkið í burtu og heyrðist aldrei meira frá því. Íbúar Sigluvíkur í gamla daga vissu mætavel að það bjuggu álfar í steininum þar sem fjölskyldan ætlaði að byggja hús en smám saman hefur það gleymst. Ég og fólk á mínum aldri man þetta ennþá og ég er ansi hrædd um að þú hafir gert eitthvað á hlut álfanna, stráksi minn."


  Lalli greip báðum höndum fyrir andlitið þegar Galdra var rétt að ljúka við söguna því þá mundi hann eftir undarlega stráknum og hestinum sem hann tók frá honum. Hann fann að hann var í þann mund að fara að gráta en kom ekki upp einu einasta orði. Allra augu beindust að Lalla þar sem hann húkti vandræðalegur í stólnum. Galdra var svo tillitssöm, þegar hún sá hvað verða vildi, að hún stóð upp og sótti heitt kakó inn í eldhús. ,Hugsaðu þig bara um og reyndu að rifja upp hvort þú hefur hitt einhvern þarna vestan við þorpið eða gert eitthvað við stóra steininn. Taktu þér góðan tíma, lambið mitt." Tónninn í rödd Göldru var orðinn allt öðruvísi en áður og núna fannst krökkunum bara notalegt að hlusta á hana. Þeim fannst saga hennar reyndar bæði magnþrungin og sorgleg og þau áttu erfitt með að trúa því að vondir álfar væru rétt hjá Sigluvík.


  ,,Eru allir álfar vondir?" spurði Fanney og glennti upp augun.


  „Það eru engir álfar vondir en þeir vilja fá að vera í friði. Þeir gera ekki svona lagað nema þeir reiðist verulega. Eflaust hefur vinur ykkar reitt þá til reiði."


  ,,Ég stal hestinum hans," stamaði Lalli loksins með grátstafinn í kverkunum. ,Ég ætlaði að skila honum í skólanum en strákurinn kom aldrei í skólann."


  „Tréhestinum?" spurði Moni sem mundi vel eftir fallega hestinum sem Lalli sagðist hafa fundið.


  ,,Hann sagðist vera nýfluttur til Sigluvíkur og ég sagðist ætla að fá hestinn lánaðan." Krakkarnir mundu núna allir eftir útskorna hestinum með gulllituðu löppunum sem Lalli kom með heim eftir hafa farið í göngutúr. ,Hvernig átti ég að vita að þetta var álfastrákur?"


  ,,Þú gast auðvitað ekki vitað það," sagði Galdra og hellti heitu kakói í krúsina hans Lalla. ,En ef hann hefur beðið þig um að skila hestinum hefðir þú átt að gera það."


  ,,Hann bað mig um að skila hestinum og fór meira að segja að gráta," kjökraði Lalli. ,Mig langaði bara til þess að stríða honum smá stund."


  ,,Við reynum að bjarga þessu," sagði Galdra brött og klappaði á bakið á Lalla. „Vonandi ertu ekki búinn að henda hestinum." Lalla dauðbrá þegar hún sagði þetta því hann hafði ekki hugmynd um hvað hann hafði gert við hestinn.


  „Ég hef ekki séð hann lengi," sagði Lalli með angistarsvip á andlitinu. „Vonandi er hann ennþá heima. Hvað á ég að gera ef ég finn hestinn?"


  ,,Ég hef vitaskuld ekki hugmynd um hvort álfarnir fyrirgefa þér en það minnsta, sem þú getur gert, er að sýna þeim að þú sjáir eftir þessu. Skrifaðu þeim fallegt bréf, skilaðu hestinum og gefðu álfastráknum eitthvað í sárabætur. Fyrst þeir gátu lengt þig svona mikið hljóta þeir að geta minnkað þig aftur."


  ,,En ef þeir muna ekki hvað hann var stór?" Fanney beindi þessari skynsamlegu spurningu til Göldru sem stóð hokin og hugsi á miðju gólfinu.


  „Þú segir nokkuð. Ef þeir muna ekki hvað hann var stór?"


  ,,Kannski gera þeir hann að dvergi eins og karlinn," sagði Fanney.


  ,,Þá skaltu nú hætta við að skila hestinum, Lalli," sagði Moni sem var enn með hugann við hugsanlega frægð Lalla í Bandaríkjunum. „Það er sko örugglega betra að vera risi en dvergur."


  ,,Þú verður bara að taka áhættuna á því að þeir muni hvað þú varst stór. Þú getur líka skrifað það í bréfið til þeirra. Það er viturlegast."


  Krakkarnir kvöddu Göldru með handabandi og það var ekki laust við að hugur Lalla væri á reiki þegar hann rölti heim á leið. Hann vissi í raun ekki hvort hann var glaður eða vonsvikinn eftir heimsóknina. Ef Galdra hefði átt sök á lengingu hans hefði hún örugglega getað minnkað hann aftur á augabragði en núna var hann ekki viss um hvað hann ætti að taka til bragðs. Átti hann að skila hestinum og vonast til þess að álfarnir minnkuðu hann aftur? Því fylgdi mikil áhætta því það var ekki víst að álfarnir myndu hversu hár hann var. Síst af öllu vildi hann verða dvergur. Eða átti hann að sætta sig við orðinn hlut og reyna að lifa lífinu einum og hálfum metra fyrir ofan aðra? Skyldi nokkurn undra þótt Lalli hafi hugsað heilmikið á leiðinni heim.


  Hann rauk beinustu leið inn í herbergið sitt þegar hann var búinn að sparka skónum af sér. Síðan rótaði hann í draslinu undir rúminu, í skápnum, undir borði og út um allt en án árangurs. Hann fann ekki hestinn, hvernig sem hann leitaði. Reyndar fannst honum miklu færri leikföng inni hjá sér en oft áður. ,Mamma," öskraði hann þegar hann var búinn að snúa öllu á hvolf í herberginu sínu. ,Hvar er hesturinn minn?"


  ,,Hvaða hestur?" spurði mamma hans en hún hafði gengið á hljóðið sem barst úr herberginu hans.


  ,,Þessi sem ég fann, manstu? Þessi með flottu lappirnar?"


  ,,Varstu ekki löngu hættur að leika þér með hann?" spurði mamma hans sem stóð ekki á sama hversu ákafur Lalli var.


  ,,Ég verð að finna hann, mamma."


  ,,Þú manst að ég gaf fullt af leikföngum og dóti til Rauða krossins um daginn, Lalli. Þú gafst mér leyfi til þess að gefa hluta af dótinu þínu."


  ,,Ekki gafstu hestinn, mamma? Ef ég finn hann ekki verð ég alltaf svona stór." Lalli var svo viðkvæmur þessa stundina að hann hlunkaðist niður á ganginn og greip fyrir andlitið. Hann vissi ekki hvað hann átti að gera en mamma hans fékk upp úr honum hvernig í öllu lá.


  ,,Álfarnir," sagði hún hissa. „Ja, þú segir nokkuð. Við verðum þá að biðja Rauða krossinn um að senda okkur hestinn til baka." Mamma hans var ekkert að tvínóna við hlutina heldur hringdi samstundis í aðalskrifstofur Rauða krossins í Reykjavík. Hún spurði hvort búið væri að ráðstafa sendingunni, sem barst frá Sigluvík, og þegar Lalli heyrði hvert svarið var þá hágrét hann.


  ,,Til Afríku?" endurtók mamma hans eftir stúlkunni í símanum og leit á Lalla. ,Þannig að þetta er þá alveg vonlaust."


  „Það væri eins og að leita að ná1 í heystakki eða bleikri ýsu í Atlantshafinu að hafa upp á hestinum," sagði stúlkan hjá Rauða krossinum.


  Lalli varð svo vonsvikinn að hann réð ekki við tárin. Telma, systir hans, varð svo áhyggjufull þegar hún heyrði hann gráta að hún kom út úr herberginu sínu og spurði hvort hann hefði meitt sig.


  ,,Nei, hann meiddi'sig ekki, Telma mín. Ég gaf hestinn sem hann tók frá álfastrák. Ef ég hefði ekki gert það væri kannski hægt að minnka Lalla aftur."


  Telma reyndi að hugga Lalla en hann ýtti henni frá sér. Henni fannst sagan um álfastrákinn ákaflega spennandi og hlustaði af athygli á mömmu sína. Síðan fór hún inn í herbergið sitt en kom þaðan skömmu síðar með dálítið í hendinni. ,Ertu að leita að þessu, Lalli?" spurði Telma og brosti út að eyrum. ,Ég bjargaði honum úr dótinu þínu fyrir mörgum dögum. Þú mátt alveg fá hann aftur ef þú hættir að gráta."

  Taka álfarnir Lalla í sátt ?


  Lalli fór að ráðum foreldra sinna og ákvað að bíða með það til morguns að fara að álfasteininum þar sem degi var tekið að halla. Hann tók Telmu í fangið og kyssti hana og kjassaði eftir að hún birtist brosandi með hestinn í hendinni. ,Ef ég verð venjulegur aftur, Telma, máttu eiga frímerkjasafnið mitt."


  „Í alvöru? Tímirðu því?" spurði Telma og faðmaði vinstri fótlegginn á Lalla. ,Vá." Hún kyssti bróður sinn á kinnina en allt í einu var eins hún áttaði sig á einhverju. „Já, en ég safna ekki frímerkjum."


  ,,Þá byrjar þú bara á því núna," sagði Lalli og brosti.


  Telma bað Lalla að bera sig á háhesti smástund á lóðinni í kringum blokkina og það var það minnsta sem hann gat gert fyrir hana. Þótt Telma væri bara átta ára fannst Lalla erfitt að bera hana því styrkur hans var ekki í réttu hlutfalli við stærðina.


  Lalli svaf með hestinn undir koddanum um nóttina því hann ætlaði ekki að glata honum aftur. Milljón hugsanir fóru í gegnum huga Lalla þegar hann lagðist til svefns því hann var svo spenntur að vita hvað myndi gerast á morgun. Hann var orðinn hundleiður á því að vera algjör himnalengja því heimurinn var ekki skapaður fyrir risa eins og hann. Hann var hættur að fara í bíltúr með foreldrum sínum því honum leiddist að sitja í aftursætinu með fæturna í framsætinu. Hann var hættur að fara í bíó á sunnudögum því þeir, sem sátu fyrir aftan hann, voru alltaf að biðja hann um að lækka sig. Hann var orðinn hundleiður á því að sofa á gólfinu og hundleiður á því að láta glápa á sig.


  Lalli gat ekki beðið eftir að síðustu kennslustundinni lyki en hann var búinn að biðja fjórmenningana að fara með sér að álfasteininum. Þau tóku öll vel í það enda spennt fyrir því að sjá álfastrák ef svo vildi til að hann væri að leika sér úti. Þegar hringt var út hlupu þau heim til sín með skólatöskurnar og hittust síðan heima hjá Lalla.


  ,,Hulda, ert þú til í að skrifa bréf"ið til álfastráksins af því þú skrifar miklu betur en ég?" Lalli rétti Huldu blað og blýant og bað hina krakkana að hjálpa sér að semja bréfið.


  ,,Þú ert nú ljóti álfurinn, kálfurinn þinn," sagði Moni glaðklakkalega og beygði sig yfir öxlina á Huldu sem sat við skrifborðið. ,Minnkaðu mig aftur annars sprengi ég steininn í loft upp."


  ,,Við megum ekki fíflast með þetta," sagði Fanney og kippti í Mona. ,Bréfið verður að vera mjög sérstakt." Lalli byrjaði að tína til þau leiktöng sem hann var hættur að nota og mamma hans hafði ekki sent til Rauða krossins. Hann ætlaði að gefa álfastráknum að minnsta kosti tíu leikföng til þess að vera viss um að hann myndi minnka hann aftur. Davíð lagðist ofan á ábreiðuna í rúminu hans Lalla og notaði körfubolta sem kodda. Hann lagði höfuðið í bleyti og reyndi að koma vel orðuðum setningum áleiðis til Huldu. Davíð var ritgerðarsérfræðingurinn í hópnum og Lalli treysti honum fullkomlega til þess að orða bréfið á skynsamlegan hátt.


  ,,Elsku fallegi álfastrákur." Davíð horfði upp í loftið og Hulda skrifaði niður það sem hann sagði.


  ,,Þetta er of væmið," sagði Fanney sem var ekki sátt við byrjunina. ,Strákar vilja ekki fá væmin bréf frá öðrum strákum."


  ,,Látum Davíð og Huldu bara um þetta," sagði Lalli óþolinmóður því hann vildi fara að drífa sig af stað. ,Kannski vill álfurinn fyndið bréf, kannski vill hann alvarlegt bréf, kannski vill hann ekkert bréf og kannski kann hann ekki að lesa. Við vitum ekkert. Drífið þið bara í því að skrifa eitthvað."


  ,,Kæri álfastrákur!" sagði Davíð og rúllaði höfðinu til á boltanum ,Ég er búinn að geyma hestinn þinn í nokkrar vikur en þar sem þú komst aldrei í skólann ákvað ég að skila honum hingað aftur. Ef þú hefðir sagt mér að þú værir álfur hefði ég aldrei tekið hestinn. Mamma las alltaf álfasögur fyrir mig þegar ég var lítill og mér hefur alltaf fundist álfar meiriháttar skemmtilegir. Það er búið að vera frábært að vera svona stór í nokkrar vikur en núna væri ég alveg til í að verða venjulegur aftur. Ef þú værir til í að minnka mig þætti mér mjög vænt um það. Ég ákvað að gefa þér nokkur af uppáhaldsleikföngunum mínum í sárabætur. Ef þú hefur áhuga skal ég láta þig fá hvað sem er, nammi, föt, fleiri leikföng, körfubolta eða hvað sem er. Kannski Mona, vin minn, af því hann er svo ...!"


  ,,Nei," hrópaði Moni þegar Davíð sagði þetta. ,,Ekkert svona lagað."


  ,,Strikaðu þetta þá út, Hulda," sagði Davíð og brosti framan í Mona. Hulda gerði það en hélt svo áfram að skrifa upp eftir Davíð. ,Vonandi ert þú ekki lengur reiður við mig. Ef þú vilt að við verðum vinir er ég alveg til í það. Ég á líka fjóra frábæra vini, sérstaklega Davíð, sem eru alveg ...!"


  ,,Ekkert svona," mótmælti Moni aftur og hallaði sér yfir Huldu.


  ,,Er ég að semja bréfið eða þú?" spurði Davíð spaugsamur. „Jæja, þá. Vinir mínir eru alveg til í að kynnast þér. Við getum farið með þér í bíó á sunnudaginn ef þú vilt - eða bara eitthvað. Mundu bara að minnka mig í rétta stærð aftur - ef þú nennir.


  Þinn vinur, Lalli."


  ,,Ekki minnka mig fyrr en eftir úrslitakeppnina í körfubolta," sagði Moni og reyndi að hafa áhrif á Huldu.


  ,,Nei, ekki skrifa það," sagði Lalli sem var ánægður með samvinnu Davíðs og Huldu,,Drífum okkur nú af stað." Davíð hélt á trékassanum sem pabbi Lalla fann í bílskúrnum, Hulda hélt á bréfinu en Lalli á plastpokanum með leikföngunum.


  ,,En ef álfapabbinn verður alveg brjálaður og breytir okkur öllum í steina?" Fanney var alltaf jafn vör um sig og hún bjóst við hinu versta eins og vanalega.


  ,,Vá, þá missum við af prófunum," sagði Davíð og blikkaði Lalla. Strákarnir kipptu sér ekki mikið upp við endalausar vangaveltur Fanneyjar um hugsanlegar afleiðingar þessa og voru meira að segja hættir að svara henni þegar hún byrjaði á þessum „en“ setningum.


  Fimmmenningarnir gengu sporléttir eftir sjávarkambinum og slógu á létta strengi. Lalli gekk fremstur því hann var sá eini sem rataði aftur að steininum og hinir krakkarnir léku sér að því að reyna að stíga í sporin hans. Þeim reyndist það erfitt nema þau stykkju því þau tóku tvö skref á meðan hann tók eitt. Vorið var farið að gera vart við sig enda var einungis tæpur hálfur mánuður eftir af skólaárinu. Moni reyndi árangurslaust að fá Lalla til þess að bíða með að skila hestinum þar til Íslandsmótinu í körfubolta væri lokið en síðasta túrneringin átti einmitt að fara fram eftir þrjá daga. Lalli tók það ekki í mál, sem vonlegt var, en hann lofaði því að leika með liðinu ef hann væri ekki enn búinn að minnka.


  Þegar krakkarnir voru búnir að ganga í rúmlega fjörutíu mínútur hægði Lalli skyndilega á sér. Enda þótt flestir þorpsbúar væru duglegir að fara í göngutúra hafði enginn í hópnum, fyrir utan Lalla, gengið einmitt þessa leið. ,Við erum að nálgast," hvíslaði Lalli án þess að gera sér sjálfur grein fyrir því að hann gekk ósjálfrátt hægar. Hann fann fyrir hnút í maganum því hann ímyndaði sér að það gæti ráðist á næsta klukkutímanum hvort hann minnkaði aftur.

  ,,Ég sé engan álfastein," sagði Moni og teygði úr hálsinum. ,Ég sé heldur enga álfa."


  ,,Maður sér ekkert álfa, bjálfinn þinn," sagði Fanney hneyksluð.


  ,,Lalli sá álf," svaraði Moni sér til málsbóta. „Það var af því að álfurinn var búinn að týna hestinum. Ég kann margar álfasögur og þeir birtast fólki mjög sjaldan."


  „Þarna er steinninn," sagði Lalli og benti fram fyrir sig. ,Hinum megin við skurðinn."


  ,,Hann er ekkert svo stór," sagði Hulda og leit þangað sem Lalli benti.


  ,,Álfasteinar eru ekkert endilega stórir," sagði Fanney sem var allt í einu orðin algjör álfasérfræðingur.


  „Af hverju bjargar þú þessu ekki bara?" spurði Moni fúll og leit á Fanneyju. ,Þú veist allt um álfa."


  ,,Hvað með það?" sagði Fanney og leitaði eftir stuðningi hjá Lalla en hann var með hugann við annað og heyrði ekki einu sinni að þau voru að kýta.


  ,,Þú gætir orðið kærasta álfsins og fengið hann til þess að minnka Lalla." Moni hélt áfram að stríða Fanneyju en hætti því þegar Davíð sagði honum að slappa af.


  Lalli læddist að steininum og var engu líkara en að hann væri hræddur um að vekja álfana. Krakkarnir fylgdu í humátt á eftir honum án þess að mæla orð frá munni. Þegar þau voru komin alveg upp að steininum þögðu þau öll smá stund og horfðu hvert á annað. Davíð lagði trékassann upp við steininn, Lalli raðaði leikföngunum vandlega í kassann og setti bréfið síðan ofan í plastpokann svo það eyðilegðist ekki ef það myndi rigna.


  ,,Hvernig getur fólk búið í svona steinum?" spurði Moni og leit gaumgæfilega á steininn.


  ,,Álfar, asninn þinn," sagði Fanney hneyksluð á fáfræði Mona.


  Moni lét ekki slá sig út af laginu heldur hélt áfram að hugsa upphátt. „Skyldu þeir vera með húsgögn, sjónvarp og sturtu og svoleiðis?"


  ,,Skrifaðu þeim bréf og spurðu þá að því," sagði Fanney og þar með lauk orðaskiptum þeirra. Lalli gekk vandlega frá kassanum, hlóð steinum upp að öllum hliðum hans svo hann fyki ekki og leit í kringum sig.


  ,,Þeir láta auðvitað ekki sjá sig á meðan við erum hér. Við skulum koma okkur svo þeir verði ekki pirraðir."


  Krakkarnir snéru heim á leið og Lalli fann að þungu fargi var af honum létt. Hann hafði þó áhyggjur af því að einhverjir aðrir en álfarnir myndu finna kassann en það var áhætta sem hann varð að taka. Ekki gat hann setið sjálfur undir steininum og beðið þess að álfarnir birtust.


  ,,En ef þetta var svo ekki álfunum að kenna?" sagði Fanney og greip í Lalla. ,Við vitum ekkert um það. Kannski hefurðu bara drukkið eitur, borðað tröllamjöl eða gert eitthvað sem stækkaði þig.


  ,,Manstu ekki hvað Galdra sagði?" sagði Moni.


  „Jú, en kannski var hún bara að skrökva."


  ,,Við verðum að vona að þetta dugi," sagði Davíð sem var alltaf svo jákvæður og bjartsýnn. ,,Samt veit maður ekki hvort þetta dugar eða hvort það gerir það strax eða seinna."


  ,,En ef álfarnir eru nú í fríi á Spáni eða einhvers staðar?" spurði Fanney án þess að átta sig á því að vinir hennar voru búnir að fá nóg af þessum vangaveltum hennar.


  ,,Meinaður í álfapartíi eða svoleiðis?" spurði Moni en beið ekki eftir svari frá henni. „Fanney, dinglaðu þér!"


  Hverjir verða Íslandsmeistarar?


  Lalli vildi fá að vera einn með sjálfum sér um kvöldið og sagðist ekki nenna út að leika sér. Mamma hans og pabbi spurðu við kvöldverðarborðið hvernig hefði gengið við álfasteininn og hvort þau hefðu orðið einhvers vísari. ,Við sjáum hvað setur," sagði pabbi hans án þess að bregða svip. ,Annars var þetta líklega síðasta hálmstráið."


  ,,Sástu álfinn?" spurðu Telma og gapti undrandi á Lalla og forvitnin flæddi út úr augunum á henni. Lalli fann að hann þurfti vera einn þessa stundina og var því fámáll við matarborðið. Hann svaraði þó systur sinni en stóð síðan upp frá borðinu og sagðist vilja fá að vera í friði í herberginu sínu. Það voru liðnir fjórir klukkutímar frá því að hann skilaði hestinum en ennþá hafði ekkert gerst. Lalla fannst sér líða einkennilega og lagðist því á gólfið með hendur undir hnakka. Hann var með álfana á heilanum og reyndi að senda þeim hugskeyti um að hann væri búinn að skila hestinum. Annað slagið reis hann upp og leit á fæturna á sér og hendurnar til þess að athuga hvort hann sæi einhverja breytingu. Vonbrigðin leyndu sér ekki þegar hann sá að svo var ekki. Þegar leið á kvöldið lagðist Lalli á grúfu á dýnurnar og grét í koddann sinn. Hann var búinn að gefa upp alla von um að minnka og gat ekki leynt vonbrigðum sínum. Fyrr en varði steinsofnaði hann í öllum fötunum og vaknaði ekki fyrr en mamma hans var byrjuð að klæða hann úr svo hann svæfi ekki fullklæddur.


  Lalli var ekki viðræðuhæfur í skólanum daginn eftir. Hann var önugur og neitaði að tala. Flestir í skólanum fréttu hvað hafði gerst daginn áður enda var áhugi nemenda og kennara skólans á þessu stórfurðulega máli mikill. Þótt Lalli hefði feginn viljað vera glaður, eins og hann var vanur, gat hann það hreinlega ekki því hann sá fram á að vera risi til æviloka. Davíð og Moni áttuðu sig strax á því hvernig Lalla leið og létu hann því að mestu afskiptalausan. Þótt Moni vildi fyrir alla muni minna hann á úrslitaleikina í körfuboltanum sagði Davíð honum að bíða með það í sólarhring.


  Lalli stóð við loforðið um að leika með Siglvíkingum í síðustu túrneringunni þótt hann hefði helst viljað sleppa því. Hann gat ekki svikið vini sína og þjálfarann og slóst því í hópinn þegar rútan lagði af stað með keppnisliðið til Reykjavíkur. Þjálfarinn varaði strákana við of mikilli bjartsýni þótt Lalli hefði ákveðið að leika með og minnti þá á að þeir hefðu unnið sig upp í A-riðil í síðustu túrneringunni og væru því óvanir að leika við bestu liðin.


  ,,Við völtum yfir þessa gæja," sagði Moni montinn og klappaði á lærið á Lalla sem var aðeins farinn að hressast þótt hann væri enn jafn stór.


  ,,Þetta klikkaði allt," sagði Moni og meðaumkunin skein úr svipnum. Lalli svaraði ekki en yppti bara öxlum. Hann var búinn að afskrifa það að álfarnir myndu taka hann í sátt og minnka hann.


  ,,Þú verður bara hetja í staðinn."


  Þótt flestir á Íslandi hefðu heyrt um Lalla og séð myndir af honum í sjónvarpinu og blöðunum störðu allir liðsmenn hinna liðanna á hann þegar hann gekk inn í íþróttahúsið. Vonleysisvipur færðist yfir andlit andstæðinga Siglvíkinga þegar þeir sáu slánann því þeir vissu að það væri varla hægt að stöðva svona strák. Lalli lét sem hann tæki ekki eftir athyglinni, sem hann fékk, og hélt ótrauður inn í búningsklefann. Hann fékk fljótt spurnir af því að þjálfarar þekktra körfuboltaliða væru mættir í íþróttahúsið til þess að fylgjast með þessum undradreng sem hafði alla burði til þess að verða afburða körfuboltamaður - þótt hann væri lélegur ennþá. Moni sagði Lalla að í húsinu væri meira að segja maður frá bandaríska sendiráðinu. ,,Ég sagði þér það, Lalli. Þú verður algjör hetja og algjör milli."


  Fjöldi áhorfenda var mættur til þess að fylgjast með úrslitakeppninni í körfuboltanum og heyrðust ósjaldan undrunaróp frá þeim þegar Lalli lét boltann ýmist detta ofan í körfuna eða tróð boltanum með tilþrifum - án þess að hoppa.


  Þótt Lalli hefði mætt á eina æfingu með Siglvíkingum áður en liðið fór til Reykjavíkur var hann dálitla stund að átta sig á reglunum. Í fyrsta leiknum var oft dæmt á hann fyrir að standa í meira en þrjár sekúndur í teignum undir körfunni sem er ekki leyfilegt í körfubolta. Hann þurfti því alltaf að vera að hlaupa til og frá til þess að vera ekki brotlegur. Lalli skoraði langflestar körfur Siglvíkinga í fyrsta leiknum sem þeir unnu með tuttugu stiga mun. Allt fór á sama veg í öðrum og þriðja leiknum en stigaskorunin dreifðist þó meira á leikmenn liðsins. Davíð var án efa bestur í liðinu og stakk sér fimlega á milli andstæðinganna þegar hann þurfti þess með. Hann átti líka flestar sendingar á Lalla sem átti ekki í erfiðleikum með að koma boltanum rétta boðleið ef hann var rétt staðsettur.


  Þegar leið á daginn var ljóst að Siglvíkingar áttu að leika til úrslita um Íslandsmeistaratitilinn við Gauka frá Smárafirði. Gaukar voru líka búnir að bursta alla sína andstæðinga og voru í raun með besta liðið. Það, sem gerði lið Siglvíkinga svona gott, var vitaskuld frammistaða Davíðs og Lalla. Moni fékk ekkert að spreyta sig en hann lifði sig engu að síður inn í leikina þar sem hann sat á varamannabekknum.


  Fyrir úrslitaleikinn lögðu liðin á ráðin en Lalli kvartaði undan þreytu. ,Ég er alveg búinn að vera," sagði hann þar sem hann sat eins og klessa á gólfinu. ,Þetta er ógeðslega erfitt."


  ,,Auðvitað er þetta erfitt fyrir þig, Lalli," sagði þjálfarinn og rétti honum vatnsbrúsann. ,Þú verður að þrauka einn leik í viðbót því annars eigum við enga möguleika á titlinum."


  ,,Lalli, þú verður," át Moni upp eftir þjálfaranum og settist hjá Lalla.


  ,,Þú verður bara að hlaupa minna, Lalli."


  Þjálfari Gauka var greinilega mjög vel skipulagður því hann var búinn að leggja upp sérstaka leikaðferð til þess að stöðva Lalla. Hann sagði sínum strákum að reyna ekki skot úti á vellinum því Lalli myndi stöðva þau með því að lyfta höndunum. Þess vegna léku þeir alla leið undir körfu Siglvíkinga og skutu þar. Lalli var svo svifaseinn að hann átti erfitt með að verjast þessari leikaðferð. Þegar Siglvíkingar sóttu hlupu leikmenn Gauka oftast fyrir Lalla, án þess að brjóta á honum, þannig að hann komst ekki eins oft inn í vítateiginn. Af þessum sökum var leikurinn hnífjafn og spennandi en þegar Lalli komst ekki undir körfuna tók Davíð oftast af skarið. Hann var svo snöggur og flinkur með boltann að samherjar hans stóðu stundum og horfðu á hann gera hlutina upp á sitt einsdæmi.


  Allt ætlaði um koll að keyra á áhorfendapöllunum þegar þrjátíu sekúndur voru eftir af leiknum en þá höfðu Gaukar eins stigs forskot. Flestir í hinum liðunum héldu með Siglvíkingum því Gaukar voru svo oft búnir að verða Íslandsmeistarar. Moni var svo stressaður á varamannabekknum að hann var búinn að naga allar neglurnar upp í kviku og kleip sjálfan sig í lærin án þess að átta sig á því. Siglvíkingar voru í sókn þegar klukkan tifaði hægt og rólega og allt virtist stefna í framlengingu. Þegar tíu sekúndur voru eftir af leiknum fékk Lalli frábæra sendingu frá Davíð, tók eitt skref inn í teiginn, hoppaði upp og tróð boltanum með tilþrifum ofan í körfuna. Næstum allir áhorfendur hoppuðu af kæti og Moni öskraði eins hátt og hann gat. Hann dansaði stríðsdans á bekknum og kallaði á Lalla. Dómarinn stöðvaði klukkuna og sagði að átta sekúndur væru enn til leiksloka.


  Gaukar hófu síðan sókn á þessum síðustu sekúndum og þeir urðu sannarlega að hafa hraðann á. Þeirra besti maður reyndi skot fyrir utan vítateiginn en hann áttaði sig ekki á því að Lalli var rétt hjá honum og greip boltann þegar hann var í loftinu. Aftur var eins og jarðskjálfti hefði tröllriðið áhorfendabekkjunum og Moni, sem var búinn að stinga öllum puttunum á annarri hendinni upp í sig, öskraði enn einu sinni þótt munnurinn væri troðfullur af puttum.


  En núna gerðust undur og stórmerki. Þegar Lalli var búinn að grípa boltann var eins og einhver hefði hleypt öllu lofti úr honum - Lalla. Allt í einu minnkaði hann svo hratt og svo óvænt að allir í húsinu steinþögnuðu, göptu á hann með galopin augun og trúðu ekki því sem var að gerast. Í nokkrar sekúndur hefði nánast mátt heyra saumnál detta, svo magnþrungin spenna myndaðist í íþróttahúsinu. Lalli sjálfur var einna mest undrandi og stóð í nokkrar sekúndur með boltann í höndunum. Skórnir voru allt í einu mörgum númerum of stórir á hann, stuttbuxurnar voru líkastar síðbuxum og bolurinn var eins og tjald á grönnum líkama hans. Þegar hann var búinn að átta sig á því, sem hafði gerst, öskraði hann upp yfir sig og hoppaði af kæti þótt hann ætti erfitt með það því skórnir voru svo stórir og þungir. Þegar Lalli hoppaði af gleði henti hann boltanum eins hátt og hann gat án þess að gera sér grein fyrir því. Boltinn fór hátt upp í loft en þegar hann var á niðurleið stirnuðu allir sem héldu með Siglvíkingum. Boltinn lenti á körfuhringnum þeirra, skaust þaðan í spjaldið og rúllaði svo nokkra hringi á körfunni. Lalli var sá eini sem fylgdist ekki með ferðalagi boltans en allir aðrir störðu á boltann dansa á körfuhringnum og veltu fyrir sér hvort Lalli ætlaði að skora sjálfskörfu. Ef boltinn dytti ofan í körfuna yrðu Gaukar Íslandsmeistarar en annars mundu Siglvíkingar vinna með einu stigi. Gat það verið að Lalli ætlaði að færa Gaukum titilinn með því að skora sigurkörfuna fyrir þá - alveg óvart. Boltinn ætlaði aldrei að hætta að snúast en loksins, loksins, þegar allir voru orðnir grænir af spenningi datt hann út fyrir hringinn.

  Siglvíkingar ærðust af fögnuði og Lalli vissi ekki fyrr en hann var tolleraður mörgum sinnum af leikmönnunum. Þegar hann var kominn aftur niður á jörðina skoðaði hann sig allan og þreifaði á sér. Hann gat ekki hamið grátinn og tárin streymdu niður kinnarnar. Lalli var ekki sá eini í húsinu sem grét því sumir leikmenn Gauka grétu af því þeir töpuðu og nokkrir Siglvíkingar grétu af gleði.


  Leikurinn var ekki bara sögulegur vegna sigurs Siglvíkinga heldur ekki síður vegna þess að margir urðu vitni að einstæðum viðburði þegar stærsta mannvera heims minnkaði niður í sína eðlilegu stærð.


  „Það tókst, Davíð. Það tókst." Lalli stökk á Davíð og Mona og faðmaði þá að sér.


  ,,Ég verð að hringja heim. Ég bara verð." Lalli skaust í símann og sagði foreldrum sínum gleðitíðindin. Mamma hans grét líka af gleði en pabbi hans glotti út í annað munnvikið. Hann var að spara hitt þar til Lalli kæmi heim.


  Siglvíkingum var færður Íslandsbikarinn og allir leikmenn liðsins fengu verðlaunapeninga. ,,Rosalega munaði mjóu," sagði Moni við Davíð þegar þeir voru búnir að stilla sér upp fyrir ljósmyndarana.


  ,,Ekkert smá, maður."


  ,,Þú varst næstum því búinn að skora sigurkörfuna fyrir þá, Lalli. Það geta ekki allir skorað sjálfskörfu."


  „Ég veit það," sagði Lalli og leit upp að körfunni. ,Hver heldur þú að sitji núna uppi á körfuhringnum, Moni?"


  ,,Nei, er það?" sagði Moni steinhissa og leit líka upp. ,Bjargaði álfurinn okkur?"


  Verður Moni líka risi ?


  Íslandsmeistararnir frá Sigluvík voru heldur betur í sviðsljósinu í sjónvarpinu nokkrum klukkutímum eftir að þeir sigruðu Gauka í úrslitaleiknum. Áhorfandi, sem tók úrslitaleikinn upp á vídeóspólu, var svo heppinn að festa þann einstaka atburð, þegar Lalli minnkaði, á filmu. Hann seldi sjónvarpinu sýningarréttinn og þess vegna birtist Lalli ásamt félögum sínum á næstum hverju einasta heimili eftir kvöldmatinn. Sjónvarpið sýndi það hægt þegar Lalli minnkaði og leit það út eins og vel útfærð tæknibrella í bandarískri hasarmynd. Strákarnir frá Sigluvík voru allir heima hjá frænda þjálfarans þegar fréttin kom í sjónvarpinu og réðu sér ekki fyrir kæti þegar þeir sáu sjálfa sig í sjónvarpinu. Eftir fréttina var rætt við sérfræðinginn á spítalanum, sem skoðaði Lalla, en hann sagðist með engu móti geta útskýrt hvað hefði átt sér stað. Hann sagði að Íslendingar hefðu einfaldlega verið svo heppnir að verða vitni að óútskýranlegum atburði sem væri væntanlega yfirnáttúrulegur.


  ,,Hugsið ykkur að eiga þetta á filmu," sagði Moni alsæll og greip um verðlaunapeninginn sem hann var með um hálsinn. ,Ég ætla að vona að mamma hafa tekið þetta upp." Hann var ekkert að hafa fyrir því að setja peninginn í vasann því hann vildi að sem flestir sæju að hann var Íslandsmeistari í körfubolta.


  Lalli starði á sjónvarpið þegar hann minnkaði fyrir augunum á alþjóð og bros lék um varir hans. Hann hefði ekki trúað því að óreyndu að það væri svona gaman að verða eðlilegur að nýju. Lalli fékk að vera í íþróttagalla sem tilheyrði liðinu og fékk lánaða körfuboltaskóna hans Davíðs því fötin, sem hann kom í til Reykjavíkur, voru orðin allt of stór á hann.


  ,,Jæja, strákar," kallaði þjálfarinn eftir að fréttatímanum lauk. ,Við verðum að fara að drífa okkur því við eigum langa leið fyrir höndum." Lalli gat með engu móti lagt sig í rútunni þótt flestir leikmenn liðsins steinsofnuðu eftir skamma stund. Þeir voru dauðþreyttir eftir erfiðan og vægast sagt eftirminnilegan dag og voru fegnir að fá að láta aftur augun í rútunni. Lalli skoðaði fingurna á sér, togaði í skinnið á handleggjunum og þreifaði á andlitinu til þess að fullvissa sig um að hann væri eins og hann var áður en hann stækkaði. Hann gat með engu móti slakað á því hugmyndaflugið lét hann ekki í friði. Honum varð hugsað til álfastráksins, til Telmu og foreldra sinna og meira að segja til Göldru sem hafði komið honum einna mest á óvart.


  Hann vissi að hann þyrfti að þakka henni fyrir hjálpina og hlakkaði til að fara að lifa eðlilegu lífi að nýju í Sigluvík.


  Flestir þorpsbúar voru í fastasvefni þegar rútan renndi inn í bæinn í myrkrinu eftir miðnætti. Strákarnir skokkuðu hver til síns heima en Lalli, Moni og Davíð röltu í rólegheitum og ræddu atburði dagsins. Þeir voru engan veginn tilbúnir til þess að fara að sofa og flýttu sér því hægt.


  ,,Þar fór draumurinn," sagði Moni tilgerðarlega og slengdi íþróttatöskunni upp á bakið á sér. ,,Ég sem ætlaði að verða umboðsmaðurinn þinn."


  „Það gerist bara eitthvað annað spennandi," sagði Lalli. ,Kannski verð ég frægur fyrir eitthvað annað en að vera stór."


  ,,Hver veit?"


  ,,Hafið þið hugsað aðeins út í þetta strákar?" bætti Lalli við eftir stundarþögn og leit á Davíð og Mona. ,Þetta er ekkert annað en geggjun, strákar. Hrein bilun. Að stækka upp úr öllu valdi á einni nóttu og minnka svo aftur nokkrum vikum síðar. Skrýtið að þetta skyldi gerast einmitt hér í Sigluvík. Aldrei hef ég heyrt um neitt svona í útlöndum. Þaðan berast bara allt öðruvísi fréttir. Einhver sagði mér að stærsti maður heims, fyrir utan mig, hefði verið tveir metrar og sjötíu og tveir sentímetrar. Hann fæddist árið 1918, held ég, og dó 1940."


  ,,Stundum heyrir maður ennþá furðulegri fréttir þaðan," sagði Moni sem þóttist fylgjast grannt með því sem gerðist erlendis.


  Mamma Lalla kyssti hann í bak og fyrir þegar hann kom heim til sín og sagði að það væri gott að geta faðmað strákinn sinn aftur án þess að þurfa að standa uppi á stó1. Pabbi Lalla klappaði á kollinn á honum og sagði að allt væri gott sem endaði vel. ,Láttu svo álfana í friði það sem eftir er," sagði pabbi hans og brosti út í hitt munnvikið, „nema þú viljir komast í fréttirnar aftur."


  Lalla og félögum hans í Íslandsmeistaraliðinu var fagnað með lófaklappi þegar þeir mættu í skólann daginn eftir sigurinn. Öllum þótti notalegt að sjá Lalla í sinni venjulegu stærð með brosið fast á andlitinu. Flestir strákanna mættu í skólann með verðlaunapeningana um hálsinn. Skólastjórinn hafði látið útbúa stóran borða, sem var hengdur upp fyrir ofan útidyrnar, og þar stóð: TIL HAMINGJU, STRÁKAR. ÞIÐ ERUÐ STOLT SIGLUVÍKUR. Það varð lítið úr kennslu í ellefu ára bekknum þennan skóladag því umræðuefnið var körfubolti, kraftaverk, álfar og heimsfrægð. Lalli var feginn þegar amstrinu í skólanum lauk því hann fann skyndilega hvernig þreytan náði tökum á honum. Hann fór heim og lagði sig í tvo klukkutíma en spratt svo endurnærður á fætur um miðjan daginn.


  Galdra rak upp stór augu þegar Lalli og Moni stóðu á tröppunum við húsið hennar. ,Ert þetta þú?" spurði kerlingin og það vottaði fyrir brosi á hrukkóttu andlitinu. ,Er risinn orðinn að síli? Orðinn agnarsmár." Galdra bauð strákunum inn til sín og þegar þeir gengu eftir ganginum stóðst Moni ekki freistinguna. Hann kíkti aftur inn um rifuna sem myndaðist milli stafs og hurðar á herberginu á ganginum og þar sá hann Láka gamla liggja eins og liðið lík með köttinn eins og varðhund á brjóstinu. Honum fannst þetta svo skrýtið að munnur hans galopnaðist ósjálfrátt. Lalla fannst stofan mun stærri núna en síðast en það átti sér eðlilegar skýringar. Hann passaði líka betur á stólinn.


  ,,Ertu viss um að karlinn þinn sé ekki dauður?" spurði Moni þegar hann var búinn að hringa sig niður í stól í stofunni.


  „ Ja, nú veit ég ekki," svaraði Galdra. ,Ég hef ekki kíkt inn til hans í þrjú ár." Moni leit stórum augum á hana en lét samt ekki glepjast. ,Hann Láki minn sefur alltaf á þessum tíma dags, hvolpurinn þinn," bætti Galdra við og kom með kakó handa þeim.


  ,,Ég kom til að þakka þér fyrir," sagði Lalli glaður í bragði og saup á kakóinu. ,Þú hafðir alveg rétt fyrir þér."


  „Mikið rétt," tuldraði kerlingin. „Mikið rétt."


  ,,Ég hefði örugglega aldrei minnkað ef þú hefðir ekki hjálpað mér."


  „Mikið rétt, mikið rétt."


  ,,Get ég gert eitthvað fyrir þig í staðinn?" spurði Lalli sem var allur af vilja gerður að launa Göldru greiðann.


  ,,Varla," sagði hún og lokaði öðru auganu eins og hún væri að reyna að muna eftir einhverju sérstöku. „Þið málið kannski húsið mitt aftur eftir tíu ár," sagði hún svo og opnaði augað aftur.


  ,,Eftir tíu ár?" át Moni upp eftir henni. ,Heldurðu að þú verðir lifandi þá?"


  ,,Lifandi," sagði Galdra hvumsa. „Aldrei fjörugri, karlinn minn. Aldrei fjörugri. Þú veist að galdrakerlingar lifa í mörg hundruð ár. Ég hef níu líf eins og kötturinn. Það segi ég satt."


  Strákarnir sátu dágóða stund hjá Göldru en ákváðu að drífa sig þegar hún ráðlagði Lalla að þakka álfunum sömuleiðis fyrir. ,Hvernig? " spurði Lalli sem var ekki búinn að hugsa svo langt.


  ,,Keyptu sælgæti í poka handa álfastráknum," sagði Galdra um leið og hún kvaddi strákana. „Það ætti að duga."


  Lalli fékk peninga hjá mömmu sinni, keypti bland í poka, súkkulaðistykki og lakkrísrör og bað Mona að rölta með sér að álfasteininum. Strákarnir voru svo léttir í skapi að þeir gleymdu sér á leiðinni og voru komnir að steininum fyrr en varði. Þeir voru svo uppteknir af að ræða um það, sem þeir ætluðu að gera um sumarið, að þeir gleymdu að það var um fjörutíu mínútna gangur að álfasteininum. Lalli setti sælgætið í hvítan plastpoka, sem hann hafði meðferðis, og lagði hann upp við steininn.


  ,,Gerðu nú ekkert vitlaust," sagði Moni þar sem hann fylgdist með Lalla, ,nema þú viljir verða ljósastaur aftur." Þegar strákarnir voru í þann mund að leggja af stað til baka rak Moni augun í eitthvað á jörðinni skammt frá álfasteininum.


  ,,Komdu, kíkjum á þetta," sagði Moni og dró Lalla með sér.


  ,,Þetta er hesturinn," sagði Lalli yfir sig hissa þegar þeir voru komnir að hlutnum. ,Hann hefur örugglega týnt honum aftur."


  ,,Ég tek hann," sagði Moni og gerði sig líklegan til þess að taka tréhestinn upp.


  ,,Ertu vitlaus, maður?" hrópaði Lalli og greip í hann. ,Láttu hana bara vera þarna."


  ,,Af hverju má ég ekki taka hann núna?" Moni var svo áfjáður í að verða stór, til þess að geta orðið frægur körfuboltamaður, að hann var tilbúinn til þess að gera hvað sem var til þess að láta þann draum rætast. ,Mig langar til þess að stækka, Lalli. Í alvöru."


  ,,Blessaður gleymdu því, maður," sagði Lalli sem þurfti að toga Mona í burtu frá hestinum. ,,Komum okkur í burtu áður en við styggjum álfana."


  ,,Láttu mig vera, Lalli. Ég hlýt að ráða hvað ég geri." Mona var alvara þegar hann sagðist vilja verða eins stór og Lalli var. Lalli sagði að það kæmi ekki til greina að hann tæki hestinn og tókst með herkjum að fá hann með sér til baka. Það tók Mona dágóða stund að jafna sig á því að fá ekki taka hestinn með sér í þeirri von að álfarnir myndu gera það sama við hann og þeir gerðu við Lalla. Hann var fýldur til að byrja með en Lalla tókst að koma honum aftur í gott skap á leiðinni.


  Þegar þeir komu heim til sín kvöddust þeir á sinn venjulega hátt, með því að slá höndunum saman. Lalla stóð ekki á sama hversu mikinn áhuga Moni hafði á því að stækka en var samt nokkuð viss um að sér hefði tekist að tala um fyrir honum. Þegar Lalli gekk inn í stofuna heima hjá sér varð honum fyrir tilviljun litið út um gluggann. Honum brá rosalega og hann fékk sting í magann þegar hann sá Mona læðast meðfram húsunum hjá blokkinni, með hettuna yfir höfðinu og með vettlinga. Lalli klæddi sig í strigaskóna í snarheitum, greip úlpuna sína og þaut niður stigann. Hann vildi ekki trúa því að Moni ætlaði að læðast að álfasteininum og taka hestinn ef hann lægi þar ennþá. Hann hélt sig í hæfilegri fjarlægð frá Mona þar sem hann læddist flóttalegur úr einum garði í annan í vesturátt. Lalli staðnæmdist þegar hann sá að Moni greikkaði sporið þegar hann var kominn út fyrir Sigluvík og horfði á eftir honum skokka eftir sjávarkambinum í áttina að álfasteininum.


  [image: ]


  


  ###


  Um höfundinn

  Vissir þú að á 5 mínútna fresti, allt árið um kring, fer bók eftir Þorgrím Þráinsson í útleigu á bókasöfnum. Vissir þú að Þorgrímur spilaði fjölda landsleikja í knattspyrnu og var fyrirliði Vals í mörg ár? Vissir þú að París er hans eftirlætisborg og hann segist hafa búið þar fyrir 200 árum? Þorgrímur er þriggja barna faðir, ólst upp í Reykjavík og Ólafsvík og er stúdent frá Menntaskólanum í Reykjavík árið 1980. Nokkrum árum eftir stúdentsprófið varð hann þreyttur á Íslandi og skellti sér í frönskunám í Sorbonne háskóla í París. Að því loknu starfaði hann sem blaðamaður og ritstjóri Íþróttablaðsins og síðan var hann framkvæmdastjóri tóbaksvarnanefndar um átta ára skeið. Síðustu ár hefur hann unnið við að halda fyrirlestra í grunnskólum landsins undir yfirskriftinni; Eltu drauminn þinn!

Bækur Þorgríms eru orðnar 36 talsins. Hann hefur í tvígang hlotið Íslensku barnabókaverðlaunin, fyrst árið 1997 fyrir bókina Margt býr í myrkrinu og aftur árið 2010 fyrir Ertu Guð, afi? Spennusöguna Núll núll 9 völdu íslensk börn bestu bók ársins 2009 og hlaut hún því Bókaverðlaun barnanna. Ári síðar hlaut Ertu Guð afi? sömu verðlaun.Hann var borgarlistamaður Reykjavíkur árið 2013.

Fyrsta skáldsaga hans fyrir fullorðna, Allt hold er hey, kom út 2004.





Bækur eftir Þorgrím Þráinsson

1989 - Með fiðring í tánum*

1990 - Tár, bros og takkaskór

1991 - Mitt er þitt

1992 - Bak við bláu augun*

1992 - Lalli ljósastaur*

1993 - Spor í myrkri*

1994 - Kvöldsögur

1994 - Amo Amas

1995 - Sex augnablik*

1996 - Meistari Jón, predikari af Guðs náð

1997 - Margt býr í myrkrinu

1998 - Nóttin lifnar við

1998 - Hjálp, Keikó, hjálp

2000 - Hlæjandi refur

2000 - Kýrin sem hvarf

2003 - Litla skrímslið

2003 - Svalasta 7an*

2004 - Undir 4 augu*

2004 - Allt hold er hey*

2007 - Tár, bros og takkaskór, kilja

2007 - Hvernig gerirðu konuna þína hamingjusama

2008 - Litla rauða músin*

2008 - Þriðji ísbjörninn

2008 - Núll núll 9

2009 - Þokan*

2010 - Ertu Guð, afi?

2011 - Steina-Petra

2011 - Áfram, hærra!

2012 - Krakkinn sem hvarf*

2014 - Núi & Nía

2014 - Hjálp*

2015 - Nía fýkur burt (Núi & Nía)

2015 - Ég elska máva*

2016 - Henry og hetjurnar*

2017 - Henry hittir í mark*

2018 -Íslenska kraftaverkið : á bak við tjöldin

2018 - Henry rænt í Rússlandi*






* Fáanleg sem rafbók

